
ᓇᓗᓇᐃᖅᑐᐃᔾᔪᑎ 
 
ᓄᓇᕗᒻᒥ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑐᓄᓪᓗ ᐱᖁᔭᖓ ᑲᔪᓯᑎᑕᐅᓚᐅᖅᓯᒪᒻᒪᑦ 
ᐱᖓᔪᒋᔭᖏᓐᓄᑦ ᒪᓕᒐᓕᐅᖅᕕᐅᔪᒧᑦ ᓄᓇᕗᒥ ᓰᑏᕝᕙ 17, 2013-ᖑᑎᓪᓗᒍ. 
 
ᒥᔅ ᓯᐅᕆ ᒪᒃᓃᔪᓪ−ᒥᐅᓛᒃ ᑎᒃᑯᐊᖅᑕᐅᓚᐅᖅᓯᒪᔪᖅ ᓄᓇᕗᒥ ᓯᕗᓪᓕᖅᐹᖑᓗᓂ 
ᑭᒡᒐᑐᖅᑎᐅᓂᐊᕐᓗᓂ ᓱᕈᓯᕐᓄᑦ ᒪᒃᑯᑦᑐᓄᓪᓗ ᒪᓕᒐᓕᐅᖅᕕᒻᒥ ᓄᓇᕗᒥ ᔫᓂ 2, 2014-ᖑᑎᓪᓗᒍ. 
 
ᓈᓴᐅᑎᓕᒃ 35(1) ᐱᖁᔭᐅᑉ ᐃᓗᐊᓃᑦᑐᖅ ᐃᒪᐃᒍᓐᓇᑎᑦᑎᒻᒪᑦ ᑖᓐᓇ "ᑭᒡᒐᑐᖅᑎᐅᔪᖅ 
ᑕᐃᒪᐃᓐᓂᐊᖅᐳᖅ, 6 ᑕᖅᑮᑦ ᐃᓗᐊᓂ ᒐᕙᒪᒃᑯᑦ ᑮᓇᐅᔭᓕᕆᔾᔪᑎᖏᑕ ᐊᕐᕋᒍᖓ 
ᐃᓱᓕᓚᐅᖅᑎᓪᓗᒍ, ᐊᑐᐃᓐᓇᕈᖅᓴᐃᔭᕆᐊᓕᒃ ᑐᓂᓯᓗᓂᓗ ᒪᓕᒐᓕᐅᖅᕕᐅᑉ ᐅᖃᖅᑎᖓᓄᑦ 
ᐊᕐᕌᒍᑕᒫᖅᓯᐅᑎᒥᒃ ᐅᓂᒃᑳᓕᐊᒥᓂᕐᒥᒃ ᐅᖃᐅᓯᖃᖅᑐᒥᒃ ᐱᓕᕆᐊᒥᓂᖏᓐᓂᑦ ᐊᓪᓚᕝᕕᖓᑕ ᐊᒻᒪᓗ 
ᑭᒡᒐᑐᖅᑎᐅᔫᑉ ᐱᓕᕆᐊᕆᒋᐊᓕᖏᓐᓂᑦ ᐱᓕᕆᐊᒥᓂᖏᓐᓂᑦ ᐊᕐᕌᒎᓚᐅᖅᑐᒥ." 
 
ᑭᒡᒐᑐᖅᑎᐅᔫᑉ ᓯᕗᓪᓕᖅᐹᖓ ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᒥᓂᖅ 2014-2015−ᒧᑦ 
ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔪᖅ ᒪᐃ 30, 2016−ᖑᑎᓪᓗᒍ ᐊᒻᒪᓗ ᕿᒥᕐᕈᔭᐅᔪᓪᓗᓂ 
ᑎᓴᒪᒋᔭᖓᑕ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖏᓐᓄᑦ ᓇᐅᑦᓯᖅᑐᖅᑎᐅᔪᓄᑦ ᒐᕙᒪᒃᑯᑦ 
ᑮᓇᐅᔭᖅᑐᕈᑎᖏᓐᓄᑦ, ᐃᒻᒥᒃᑰᖅᑐᓄᑦ ᒪᓕᒐᓕᐅᖅᕕᒻᒧᑦ ᐱᓕᕆᔨᐅᔪᓄᑦ ᐊᒻᒪᓗ ᐊᓯᖏᓐᓄᑦ 
ᑎᒥᐅᔪᓄᑦ. ᑕᐃᒃᑯᐊ ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖏᑦ, ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔪᑦ 
ᐅᑭᐊᒃᓵᒃᑯᑦ ᐃᒃᓯᕙᓂᖃᖅᑎᓪᓗᒋᑦ 2016-ᒥ, ᐅᑯᓂᖓ ᐊᑐᓕᖁᔭᓕᐅᔪᒻᒪᑕ: 
 
o ᑖᓐᓇ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᓇᓗᓇᐃᖅᑐᐃᑦᑎᐊᖃᑦᑕᕐᓗᓂ ᖃᓄᖅ 

ᐱᓕᕆᒋᐊᖅᐸᒻᒪᖔᑕ ᐊᓪᓚᕝᕕᖓ ᐱᓕᕆᐊᖃᓕᕋᐃᒐᒥᒃ ᑐᒃᓯᕋᐅᑎᓂᒃ ᐅᕝᕙᓐᓃᑦ 
ᖃᐅᔨᒋᐊᖅᑐᓂᒃ ᐱᔾᔪᑎᖃᖅᑐᓂᒃ ᐊᓪᓚᕝᕕᖓᑕ ᐱᔨᑦᑎᕋᐅᑎᓪᓗᐊᑕᖏᓐᓂᑦ; 

o ᑖᓐᓇ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐋᖅᑭᑦᑎᕆᒋᐊᓕᒃ ᐊᓪᓚᕝᕕᖓ 
ᐊᐅᓚᑦᑎᐊᕋᓗᐊᕐᒪᖔᖅ ᖃᐅᔨᒪᔾᔪᑎᒃᓴᓂᑦ ᐱᓕᕆᐊᖃᕋᓱᑦᑎᓪᓗᒍ ᑐᒃᓯᕋᐅᑎᓂᒃ 
ᐅᕝᕙᓘᓐᓃᑦ ᖃᐅᔨᒋᐊᖅᑐᓂᒃ ᐱᔾᔪᑎᖃᖅᑐᓂᒃ ᐱᔨᑦᑎᕋᐅᑎᓪᓗᐊᑕᖏᓐᓂᑦ; 

o ᑖᓐᓇ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᕿᓃᓐᓇᕆᐊᓕᒃ ᓇᓖᕌᕈᑎᒃᓴᓂᑦ 
ᐊᑐᖅᑕᐅᒐᔭᖅᑐᓂᒃ ᐃᓚᓕᐅᔾᔨᓂᕐᒧᑦ ᐃᓄᐃᑦ ᐱᖅᑯᓯᖏᓐᓂᑦ ᐃᓅᖃᑎᒌᓐᓂᒧᓪᓗ 
ᐅᑉᐱᕆᔭᖏᓐᓂᑦ ᐊᓪᓚᕝᕕᖓᑕ ᐊᖅᑭᑎᖅᓯᒪᓂᕆᔭᖓᓄᑦ ᐊᒻᒪᓗ ᐊᐅᓚᓂᕆᔭᖓᓄᑦ; 

o ᑖᓐᓇ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᓕᕇᓐᓇᕐᓗᓂ ᖃᐅᔨᒪᑦᑎᐊᕋᓱᓪᓗᓂ 
ᐊᓪᓚᕝᕕᖓᑕ ᐱᔨᑦᑎᕋᐅᑎᖏᑦ ᐊᑐᐃᓐᓇᐅᒐᓗᐊᕐᒪᖔᑕ ᐅᖃᐅᓰᑦ ᐊᑐᖅᑕᐅᕙᑦᑐᑦ 
ᒪᓕᓪᓗᒋᑦ; ᐊᒻᒪᓗ 

o ᑖᓐᓇ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᖃᐅᔨᒪᒐᓱᐊᖃᑦᑕᕐᓗᓂ ᑕᒪᒃᑯᐊ 
ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᖃᑦᑕᕋᓗᐊᕐᒪᖔᑕ 
ᐅᓪᓗᓂ ᐃᓗᐊᓂ ᓴᖅᑭᖅᑕᐅᓯᒪᕕᒋᒋᐊᓕᖏᓐᓂ ᒪᓕᒐᕐᓂ ᓇᓗᓴᐃᖅᓯᒪᔪᓂ. 

 
ᑲᑎᒪᔨᕋᓛᑦ ᖁᕕᐊᒋᔭᖃᖅᑐᑦ ᑖᒃᓱᒪ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᐱᒐᓱᐊᕐᓂᕆᓯᒪᔭᖏᓐᓂᑦ ᒪᓕᒃᓴᕋᓱᐊᖅᑐᓂ ᑖᒃᑯᓂᖓ ᐊᑐᓕᖁᔭᓕᐊᒥᓂᕐᓂᒃ. 

ᑖᓐᓇ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ 2015-
2016−ᒧᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 30, 2017−ᒥ; ᐊᕐᕌᒍᑕᒫᖅᓯᐅᑎᑦ 
ᐅᓂᒃᑳᓕᐊᒥᓃᑦ 2016-2017−ᒧᑦ ᒪᓕᒐᓕᐅᖅᕕᒻᒨᖅᑕᐅᔪᔪᑦ ᐃᒃᓯᕙᓐᓇᐅᑎᓐᓇᒍ ᔮᓐᓄᐊᓕ 11, 
2018−ᒥ ᐊᒻᒪᓗ ᒪᓕᒐᓕᐅᖅᕕᒻᒧᑦ ᓴᖅᑭᑕᐅᓪᓚᕆᑦᑐᑎᒃ ᒫᑦᓯ 6, 2018-ᒥ; ᐊᒻᒪᓗ 
ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ 2017-2018−ᒧᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᓪᓗᑎᒃ ᐊᒃᑑᕝᕙ 
26, 2018−ᒥ. 

 
ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪᓗ ᑮᓇᐅᔭᖅᑐᕈᑎᖏᓐᓄᑦ 
ᓈᓚᓐᓂᖃᖅᑎᑦᑎᔪᒻᒪᑕ ᐱᓪᓗᒋᑦ 2015-2016, 2016-2017, ᐊᒻᒪᓗ 2017-2018 
ᐊᕐᕋᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᖏᓐᓂᑦ ᑖᒃᓱᒪ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᐄᐳᕈ 10, 2019-ᒥ. ᑖᓐᓇ ᓈᓚᓐᓂᖅ ᐊᑐᖅᑕᐅᓚᐅᖅᑐᖅ ᒪᓕᒐᓕᐅᖅᕕᐅᑉ ᑲᑎᒪᕐᔪᐊᖅᕕᖓᓂ 
ᐊᒻᒪᓗ ᑭᒃᑯᑐᐃᓐᓇᕐᓄᑦ ᐱᕙᓪᓕᐊᔪᓕᕆᔨᓄᓪᓗ ᒪᑐᐃᖓᓪᓗᓂ ᑐᓵᔭᖅᑐᕕᒃᓴᐅᓪᓗᓂ ᐳᓛᖅᕕᖓᓂ 
ᐊᒻᒪᓗ ᑕᓚᕖᓴᒃᑯᑦ ᑕᑯᒃᓴᐅᑦᑕᐅᑎᒋᓪᓗᑎᒃ ᓄᓇᕗᓕᒫᒧᑦ.  
 
ᓈᓚᓐᓂᖃᖅᑐᓂ ᐅᖃᐅᓯᒥᓃᑦ ᓇᕿᑦᑕᖅᓯᒪᔪᑦ ᐱᔭᐅᔪᓐᓇᖅᑐᑦ ᐲᔭᖅᑕᐅᓗᑎᒃ ᒪᓕᒐᓕᐅᖅᕕᐅᑉ 
ᖃᕋᓴᐅᔭᒃᑯᑦ ᐃᑭᐊᖅᓯᕕᖓᓂᑦ. 
 
ᑲᑎᒪᔨᕋᓛᑦ ᖁᔭᓕᔪᑦ ᑭᒡᒐᑐᖅᑎᐅᔪᒥᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᐃᖅᑲᓇᐃᔭᖅᑎᖏᓐᓂᓪᓗ 
ᐅᐸᒍᓐᓇᖅᓯᒪᒻᒪᑕ ᑭᐅᔭᖅᑐᕐᓗᑎᒃ ᓈᓚᓐᓂᐅᔪᒧᑦ ᐊᒻᒪᓗ ᖁᔭᓕᒋᓪᓗᑎᒃ ᑕᐃᒃᑯᓂᖓ 
ᐅᖃᕆᐊᖅᑐᖅᓯᒪᔪᓂᒃ ᐃᓄᓕᕆᔨᒃᑯᓐᓂᑦ, ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ, 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪᓗ ᒪᓕᒐᓕᕆᔨᒃᑯᓐᓂᑦ ᐱᖃᑕᐅᔪᓐᓇᕐᒪᑕ ᐅᖃᖃᑕᐅᓗᑎᓪᓗ 
ᓈᓚᓐᓂᐅᔪᒥ. 
 
ᑕᐃᒃᑯᐊ 2015-2016, 2016-2017 ᐊᒻᒪ 2017-2018 ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ 
ᑭᒡᒐᑐᖅᑎᐅᔪᒧᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᓗᓕᖃᕐᒪᑕ ᓇᓗᓇᐃᖅᑐᐃᔪᓂᒃ ᐊᓪᓚᕝᕕᖓ 
ᑭᓱᓕᕆᔨᐅᒻᒪᖔᖅ, ᐊᓪᓚᕝᕕᖓᑕ ᐃᑲᔪᖅᓰᓂᖓᑕ ᐊᓯᔾᔨᐸᓪᓕᐊᓯᒪᓂᕆᔭᖏᓐᓂᓪᓗ, 
ᐱᓕᕆᐊᕆᓯᒪᔭᖏᓐᓂᑦ ᐊᕐᕌᒍᓂ ᐊᓂᒍᖅᓯᒪᔪᓂ ᐊᒻᒪᓗ ᐊᖏᔪᑲᓪᓚᓐᓂᒃ ᓯᕗᓂᕆᓯᒪᔭᖏᓐᓂᑦ 
ᓇᓗᓇᐃᖅᑐᐃᓪᓗᑎᒃ. ᑲᑎᒪᔨᕋᓛᑦ ᖁᔭᒋᔭᖃᓚᐅᖅᑐᑦ ᐃᓗᓕᖏᓐᓂᑦ ᓇᓗᓇᐃᖅᑐᐃᑎᐊᖅᓯᒪᒻᒪᑦ 
ᐱᒋᐊᖅᑎᓯᒪᔭᖏᓐᓂᑦ ᓄᓇᕗᒥ. ᑕᐃᒃᑯᐊᓕ 
2015-2016, 2016-2017 ᐊᒻᒪ 2017-2018 ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ 
ᑭᒡᒐᑐᖅᑎᐅᔪᒧᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᓴᖅᑮᓚᐅᕐᒥᒻᒪᑕ ᐱᓕᕆᐊᖑᒋᐊᖃᖅᑑᔮᖅᑐᓂᒃ 
ᐃᓱᒫᓗᓇᖅᑐᓂᓪᓗ ᐱᔾᔪᑎᖃᖅᑐᓂᒃ ᖃᓄᖅ ᐊᑐᖅᑕᐅᒻᒪ ᖓᑕ ᒐᕙᒪᒃᑯᑦ ᐱᔨᑦᑎᕋᐅᑎᖏᑦ, 
ᐱᓕᕆᔾᔪᑎᖏᑦ ᐊᒻᒪᓗ ᐊᑐᐊᒐᖏᑦ ᑐᕌᖓᔪᑦ ᓄᓇᕗᒥ ᓱᕈᓯᕐᓄᑦ ᒪᒃᑯᑦᑐᓄᓪᓗ. 
 
ᑲᑎᒪᔨᕋᓛᑦ ᓈᓚᓐᓂᖃᕐᓂᖓᑕ ᐋᖅᑭᒃᓯᒪᓂᖓ ᐱᕕᖃᖅᑎᑦᑎᓚᐅᖅᑐᖅ 
ᐅᖃᖃᑎᒌᒍᑎᖃᕈᓐᓇᓂᕐᒥᒃ ᐊᒥᓱᓂᒃ ᑕᒪᒃᑯᓂᖓ ᐃᓱᒫᓘᑎᐅᔪᓂᒃ, ᑕᐃᒃᑯᐊᓗ ᒐᕙᒪᒃᑯᑦ 
ᐱᓕᕆᕕᖓᓃᓐᖔᖅᑐᑦ ᑭᐅᔪᓐᓇᖅᑐᑎᒃ ᐃᓱᒫᓘᑎᐅᔪᓂᒃ ᐊᒻᒪᓗ ᓇᓗᓇᐃᖅᑐᐃᑲᓐᓂᖃᑦᑕᖅᑐᑎᒃ 
ᖃᓄᖅ ᐱᓕᕆᖃᑎᖃᖅᐸᒻᒪᖔᑕ ᐊᓪᓚᕝᕕᖓᓂᒃ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᐱᓕᕆᐊᖃᕋᓱᐊᖅᑐᑎᒃ ᐱᒋᐊᓕᖏᓐᓂᑦ ᓱᕈᓰᑦ ᒪᒃᑯᑐᐃᓪᓗ ᓄᓇᕗᓕᒫᒥ ᑐᕌᒐᖃᖅᑐᑎᒃ 
ᐱᐅᓯᕚᓪᓕᑎᑦᑎᓂᕐᒥᒃ ᐱᔨᑦᑎᕋᐅᑎᐅᔪᓂᒃ. 
 
ᐊᒥᓱᑲᓪᓚᐃᑦ ᑐᑭᓯᒋᐊᖅᕕᐅᒍᒪᔪᑦ ᓴᖅᑭᓚᐅᖅᐳᑦ ᑲᑎᒪᔨᕋᓛᑦ ᕿᒥᕐᕈᓂᖃᖅᑎᓪᓗᒋᑦ 2015-2016, 
2016-2017 ᐊᒻᒪ 2017-2018 ᐊᕐᕌᒍᑕᒫᖅᓯᐅᑎᖏᓐᓂᑦ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ. 
ᑖᒃᑯᐊ ᐱᓪᓗᒋᑦ ᐅᕝᕙᐅᑯᐊ ᑕᑯᔭᐅᔪᔪᑦ ᐊᑐᓕᖁᔭᓕᐊᓪᓗ ᐆᒪ ᑭᖑᓂᑦᑎᐊᖓᓃᑉᐳᑦ. 

ᑕᑯᔭᒥᓃᑦ ᐊᑐᓕᖁᔭᓕᐊᓪᓗ 
 
ᐱᔾᔪᑎ:  ᑐᑭᓯᓇᖅᓯᑎᑦᑎᓂᖅ ᓱᕈᓰᑦ ᐱᔪᓐᓇᐅᑎᖏᓐᓂᑦ  
 
ᑐᕌᖅᑕᕆᔭᖓ ᑖᒃᓱᒪ ᐊᓪᓚᕝᕕᖓᑕ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᒪᓕᒋᐊᖃᖅᑐᖅ 
ᒪᓕᒐᕐᓂᒃ ᓴᖅᑭᖅᑕᐅᔾᔪᑎᒥᓂᖓᓂᒃ, ᑕᐃᒃᓱᒥᖓ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᐱᖁᔭᖓᓂᒃ, ᐊᒻᒪᓗ ᑎᑎᕋᖅᓯᒪᔪᓂᒃ ᑕᐃᑲᓂ ᓄᓇᕐᔪᐊᕐᒥ ᓄᓇᓕᕐᔪᐊᑦ ᑲᑐᔾᔨᖃᑎᒌᕐᔪᐊᖓᑕ 
ᑲᑎᒪᕕᔾᔪᐊᓂᕐᒥ ᐊᖏᖃᑎᒌᒍᑎᐅᓯᒪᔪᑦ ᓇᓗᓇᐃᖅᑐᐃᔪᑦ ᐱᔪᓐᓇᐅᑎᖏᓐᓂᑦ ᓱᕈᓰᑦ ᐊᒻᒪᓗ 
ᑲᓇᑕᒥ ᐃᑲᔪᖅᓰᔨᐅᓂᕐᒧᑦ ᒪᓕᑦᑕᐅᓲᓂᒃ. 
 

ᐊᓪᓚᕝᕕᖓ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᑕᐃᒪᐃᒻᒪᑦ, ᑐᕌᖅᑕᕆᔭᖓ ᐱᓪᓗᒍ, 
ᑐᕌᖓᕗᖅ ᓱᕈᓰᑦ ᐱᔪᓐᓇᐅᑎᖏᓐᓄᑦ ᐊᒻᒪᓗ ᑖᓐᓇ ᑭᒡᒐᑐᖅᑎ ᐃᖅᑲᓇᐃᔭᖅᑎᖏᓪᓗ 
ᐱᓕᕆᓲᖑᕗᑦ ᖃᐅᔨᒪᑦᑎᐊᕋᓱᐊᖅᑐᑎᒃ ᑕᒪᒃᑯᐊ ᓄᓇᕗᒥ ᒪᒃᑯᑦᑐᑦ ᐃᓱᒪᒋᔭᖏᑦ 
ᑐᓴᖅᑕᐅᕙᒃᑲᓗᐊᕐᒪᖔᑕ ᐃᓱᒪᒋᔭᐅᕙᑦᑐᑎᓪᓗ ᑭᓱᓕᒫᓂ ᐊᑦᑐᐃᔪᓂ ᐃᓅᓯᖏᓐᓂᑦ ᐊᒻᒪᓗ 
ᖃᐅᔨᒪᑦᑎᐊᕋᓱᐊᓲᖑᓪᓗᑎᒃ ᑕᒪᒃᑯᐊ ᒐᕙᒪᒃᑯᑦ ᐱᔨᑦᑎᕋᐅᑎᖏᑦ, ᐱᓕᕆᔾᔪᑎᖏᑦ, 
ᐊᑐᐊᒐᖏᑦ ᐊᒻᒪᓗ ᐱᖁᔭᖏᑦ ᐊᑦᑐᐃᔪᑦ ᓱᕈᓯᕐᓂᒃ ᒪᑦᑯᑦᑐᓂᓪᓗ ᐱᓕᕆᔾᔪᑎᐅᒐᓗᐊᕐᒪᖔᑕ 
ᐃᑲᔪᕈᑎᐅᓗᑎᒃ ᐱᐅᓛᓂᒃ ᐱᔾᔪᔾᔨᒐᓱᐊᕐᓗᑎᒃ ᐃᓅᓱᑦᑐᓂᒃ ᓄᓇᕗᒥᐅᑕᕐᓂᒃ. 
 

ᑕᒪᒃᑯᐊ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᑭᒡᒐᑐᖅᑎᐅᔪᒧᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᓴᖅᑭᔮᖅᑎᑎᒻᒪᑕ ᐊᒥᓱᑲᓪᓚᓐᓂᑦ ᐆᑦᑑᑎᐅᔪᓂᒃ ᑐᓴᐅᒪᖃᑎᒌᓐᓂᕐᒧᑦ ᐊᒻᒪᓗ ᑕᖅᑲᐅᖓ 
ᑎᑭᐅᑎᒐᓱᐊᕐᓂᕐᒧᑦ ᐱᓕᕆᓂᕆᓯᒪᔭᖏᓐᓂᑦ ᐊᒻᒪᓗ ᓄᓇᓕᓐᓄᑦ ᐳᓛᕆᐊᕐᓂᒥᓂᕐᓂᒃ, 
ᐊᓪᓚᕕᒻᒥ ᑲᑎᒪᖃᑎᖃᕐᓂᒥᓂᖏᓐᓂᑦ ᐊᒻᒪᓗ ᐃᓕᓐᓂᐊᑎᑦᑎᓂᒥᓂᖏᓐᓂᑦ ᒐᕙᒪᒃᑯᑦ 
ᑎᒥᖁᑎᖏᓐᓂᑦ ᐊᒻᒪᓗ ᐃᓕᓴᕕᓐᓄᑦ ᐳᓛᕆᐊᖃᑦᑕᖅᓯᒪᓂᖏᓐᓂᑦ. ᑲᑎᒪᔨᕋᓛᑦ ᖁᔭᓕᔪᑦ 
ᑭᒡᒐᑐᖅᑎᒥᒃ ᐃᖅᑲᓇᐃᔭᖅᑎᖏᓐᓂᓪᓗ ᑕᒪᐅᓇ ᐱᓕᕆᓯᒪᓂᕆᔭᖏᓐᓄᑦ. 
 

ᑖᓐᓇ ᑭᒡᒐᑐᖅᑎ ᑕᖅᑲᐅᖓ ᑎᑭᐅᑎᒐᓱᐊᖅᑐᓂ ᐱᓕᕆᓯᒪᒐᓗᐊᖅᑎᓪᓗᒍ, ᑲᑎᒪᔨᕋᓛᑦ 
ᐅᖃᐅᓯᖃᓚᐅᕐᒪᑕ ᑕᒪᓐᓇ ᐱᔪᓐᓇᐅᑎᓄᑦ ᐃᑲᔪᖅᓰᔭᐅᔪᓐᓇᕐᓂᖅ ᑐᓴᐅᒪᔭᐅᓐᖏᓗᐊᕐᒪᑦ 
ᓄᓇᓕᒫᒥ ᐊᒻᒪᓗ, ᓈᓚᓐᓂᖃᖅᑎᓪᓗᒋᑦ, ᒪᓕᒐᓕᐅᖅᑏᑦ ᐃᓱᒫᓘᑎᖃᓚᐅᕐᒥᔪᑦ ᑕᒪᓐᓇ 
ᐃᑲᔪᖅᓰᓂᖅ ᓱᕈᓰᑦ ᒪᒃᑯᑐᐃᓪᓗ ᐱᔪᓐᓴᐅᑎᖏᓐᓂᑦ ᑕᑯᓐᓈᖅᑕᐅᔪᓐᓇᕐᒪᑦ ᐊᑦᑐᐃᓗᓂ 
ᐱᓕᕆᓂᖏᓐᓂᑦ ᐃᓐᓇᐃᑦ, ᐊᖏᔪᖅᑳᕆᔭᐅᔪᐃᑦ, ᐃᑦᑐᕆᔭᐅᔪᐃᑦ, ᓂᖏᐅᕆᔭᐅᔪᐃᓪᓗ 
ᐊᒻᒪᓗ ᒐᕙᒪᒃᑯᑦ ᐃᓕᑕᕆᓯᒪᔭᖏᓐᓂᑦ ᐊᐅᓚᑦᑎᔨᐅᔪᓂᒃ.  
 

ᓈᓚᓐᓂᖃᖅᑎᓪᓗᒋᑦ, ᑖᓐᓇ ᑭᒡᒐᑐᖅᑎ ᐅᖃᓚᐅᖅᑐᖅ ᐊᓪᓚᕕᖓᑕᒎᖅ 
ᐱᓕᕆᐊᕆᒍᓐᓇᖅᑕᖏᑦ ᐃᓱᓕᖅᑕᖅᕕᖃᕐᒥᒻᒪᑕ, ᑕᒪᒃᑯᐊᓗ ᐃᓚᖃᖅᑐᑎᒃ ᐊᓪᓚᕝᕕᖓ 
ᐱᖃᑕᐅᓕᕆᐊᖃᓐᖏᓐᓂᖓᓂᑦ ᐃᓚᒌᑦ ᐊᐅᓚᓂᖏᓐᓂᑦ ᐅᕝᕙᓘᓐᓃᑦ 
ᐊᑲᖅᓴᓐᖏᖃᑦᑕᐅᑎᔪᓄᑦ ᐃᓚᒌᓄᑦ. 
 

ᑖᓐᓇ ᑭᒡᒐᑐᖅᑎ ᐅᖃᓚᐅᕐᒥᔪᖅ ᐊᓪᓚᕝᕕᖓᑕᒎᖅ ᐱᔭᕆᐊᑐᒋᓛᕆᓯᒪᔭᖓ 
ᐃᖅᑲᓇᐃᔭᓕᖅᑎᓪᓗᒍ ᑕᒪᓐᓇᐅᓯᒪᔪᖅ "ᓄᑖᖑᓂᖓ ᓴᖅᑭᖅᑕᐅᔫᑉ ᑐᑭᖓ ᓱᕈᓰᑦ 
ᐱᔪᓐᓇᐅᑎᖏᑕ ᐊᒻᒪᓗ ᑐᑭᓯᓂᕐᓗᑦᑕᐅᓯᒪᓂᖓ.”  
 

ᑲᑎᒪᔩᑦ ᐃᓚᖏᑦ ᐃᓱᒫᓗᓐᓂᕋᓚᐅᖅᑐᑦ ᑕᒪᓐᓇ ᐱᓕᕆᐊᖃᕋᓱᐊᕐᓂᖅ ᓱᕈᓰᑦ 
ᐱᔪᓐᓇᐅᑎᖏᓐᓂᑦ ᑐᑭᓯᔭᐅᑐᐃᓐᓇᕆᐊᖃᕐᒪᑦ ᐃᓱᒪᖃᖅᑐᒋᔭᐅᒐᑎᒃ ᐱᔪᓐᓴᐅᑎᖏᓐᓂᑦ 
ᐊᖏᔪᖅᑳᕆᔭᐅᔪᐃᑦ, ᐃᓐᓇᑐᖃᐃᑦ, ᐅᕝᕙᓘᓐᓃᑦ ᐃᓚᒌᓕᒫᑦ. ᐅᖃᐅᓯᐅᓚᐅᕐᒥᔪᖅ ᑕᒪᒃᑯᐊ 
ᑲᓄᐃᑦᑐᑦ ᐱᔪᓐᓇᐅᑏᑦ ᐃᓚᓕᐅᑎᔭᐅᒋᐊᖃᕐᒪᖔᑕ ᐅᖃᐅᓯᐅᓕᖅᑲᑕ, 
ᐅᖃᐅᓯᖃᕆᐊᖃᕐᓂᔪᖅᑕᐅᖅ ᐱᔪᓐᓇᐅᑎᓂᒃ ᑎᒍᔭᐅᓲᓂᒃ. 

ᓈᓚᓐᓂᖃᖅᑎᓪᓗᒋᑦ ᐅᖃᖅᑐᓂ ᑲᑎᒪᔨᕋᓛᑦ ᓵᖓᓂ, ᑭᒡᒐᑐᖅᑎ ᐃᒪᐃᓕᓚᐅᖅᑐᖅ: 
 

“ᑲᑎᒪᖃᑎᖃᕋᐃᒐᑦ ᓄᓇᓕᓐᓂ ᐃᓄᓐᓂᒃ, ᒪᒃᑯᑦᑐᓂᒃ, ᐱᒻᒪᕆᐊᓗᓐᓂᒃ ᐅᖃᐅᓯᖃᖅᐸᑦᑐᒍᑦ 
ᑭᓲᒻᒪᖔᑕ ᐱᔪᓐᓇᐅᑏᑦ ᐊᒻᒪᓗ ᑭᓲᓐᖏᒻᒪᖔᑕ, ᐅᐱᓐᓇᕋᓂ ᑲᑉᐱᐊᓱᓐᓂᖅᑕᖃᖅᑐᖅ 
ᑕᒪᒃᑯᐊ ᐱᔪᓐᓇᐅᑏᑦ ᑐᑭᖃᖅᑐᒋᔭᐅᔪᓐᓇᕐᒪᑕ ᓱᕈᓰᑦ ᐊᖏᔪᖅᑳᕆᔭᕐᒥᓂᒃ 
ᓱᖁᔨᔪᓐᓇᕐᒪᖔᑕ ᐊᒻᒪᓗ ᐊᐅᓚᑦᑎᓕᕐᓗᑎᒃ ᑕᒪᒃᑯᓂᖓᕈᓘᔭᖅ, ᐃᓱᒫᓗᒋᔭᐅᓲᓂᒃ. 
ᐱᔪᓐᓇᐅᑏᑦ ᑕᐃᒫᒃ ᑐᑭᖃᓐᖏᒻᒪᑕ ᐊᒻᒪᓗ ᑐᑭᓯᓇᕋᓱᐊᓲᖑᔪᒍᑦ ᐅᖃᖃᑎᖃᖅᑐᑕ 
ᐃᓄᓐᓂᒃ ᑕᒪᒃᑯᐊ ᐱᔪᓐᓇᐅᑏᑦ ᐊᑖᓃᑦᑐᑦ ᓄᓇᕐᔪᐊᓕᒫᒥ ᑲᑐᔾᔨᖃᑎᒌᕐᔪᐊᖓᑕ 
ᐊᖏᖃᑎᒌᒍᑎᒋᓯᒪᔭᖓᓂ ᑕᒪᒃᑯᐊᖑᒻᒪᑕ ᑭᓱᑐᐃᓐᓇᐃᑦ ᐱᔭᐅᒋᐊᓖᑦ 
ᐃᓅᒐᓱᐊᑐᐃᓐᓇᓂᐊᕐᓗᓂ ᐊᒻᒪᓗ ᖃᓄᖅ ᑕᐃᒪᐃᑦᑐᑦ ᒐᕙᒪᒃᑯᓐᓄᑦ 
ᓴᖅᑭᔮᖅᑎᑕᐅᓲᖑᒻᒪᖔᑕ.” 

 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #1: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᓚᕝᕕᖓ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᑐᓴᖅᑎᑦᑎᒋᐊᖁᔭᐅᔪᖅ ᑎᑭᐅᑎᒋᐊᕐᓗᓂ ᐊᖏᔪᖅᑳᕆᔭᐅᔪᓂᒃ, ᐃᑦᑐᕆᔭᐅᔪᓂᒃ 
ᓂᖏᐅᕆᔭᐅᔪᓂᓪᓗ ᐊᒻᒪᓗ ᑕᖅᑲᒃᑯᓂᖓ ᐃᓄᑐᐃᓐᓇᕐᓂᒃ ᑕᒪᓐᓇ ᓱᕈᓰᑦ ᐱᔪᓐᓇᐅᑎᖓ 
ᑭᓲᒻᒪᖔᖅ ᐊᒻᒪᓗ ᑖᒃᓱᒪ ᐊᓪᓚᕝᕕᐅᑉ ᑐᕌᖅᑕᕆᔭᖏᓐᓂᑦ. 

ᐱᔾᔪᑎ:  ᓱᕈᓰᑦ ᐱᔪᓐᓴᐅᑎᖏᓐᓂᑦ ᑕᑯᓐᓈᕐᓂᖅ 
 
ᑭᒡᒐᑐᖅᑎᐅᑉ ᓈᓚᓐᓂᕐᒥ ᒪᑐᐃᖅᓯᔾᔪᑎᖏᑦ ᐅᖃᐅᓰᑦ ᓇᓗᓇᐃᖅᓯᓚᐅᖅᑐᑦ 
ᑕᒪᒃᓱᒥᖓᔅᓴᐃᓐᓇᖅ ᓴᖅᑭᑲᑦᑕᖅᑐᒥᒃ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᓕᒫᓂ 
ᕿᒥᕐᕈᔭᐅᔪᓂ: 
 

“ᐊᕐᕌᒍᑕᒫᑦ ᐊᒥᓲᓛᑦ ᐱᓕᕆᐊᒃᓴᑦ ᐅᕙᑦᑎᓅᖅᑕᐅᔪᑦ ᐱᔾᔪᑎᖃᖅᐸᑦᑐᑦ ᐃᓄᓕᕆᔨᒃᑯᑦ 
ᐱᓕᕆᕕᖓᓂᑦ, ᓱᕈᓯᕐᓂᒃ ᓴᐳᔾᔨᓂᕐᒧᑦ.” 

 
ᑕᐃᒫᒃ ᐅᖃᐅᓯᐅᓯᒪᒻᒪᑦ ᐅᖃᕆᐊᖅᑐᖅᓯᒪᔪᓄᑦ ᐃᓄᓕᕆᔨᒃᑯᓐᓂᑦ, ᑖᒃᑯᐊᒎᖅ ᐊᒥᓱᐊᖅᑎ 
ᐱᖃᑕᐅᒋᐊᖃᖅᐸᑦᑐᑦ ᑲᒪᒋᔭᖏᓐᓂᑦ ᐊᓪᓚᕝᕕᖓᑕ ᑭᒡᒐᑐᖅᑎᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᖁᐊᖅᓵᓇᓐᖏᓚᖅ, ᐱᔾᔪᑎᒋᓪᓗᒍ ᐃᓄᓕᕆᔨᒃᑯᑦ ᐱᓕᕆᕕᖓᑕ ᑐᕌᖅᑕᕆᔭᖓ ᐃᑲᔪᖅᓰᓂᐅᒻᒪᑦ 
ᓱᕈᓯᕐᓂᒃ, ᒪᒃᑯᑦᑐᓂᒃ, ᐃᓚᒌᓂᓪᓗ. 
 
ᓈᓚᓐᓂᕐᒥ ᐅᖃᐅᓯᐅᔪᑦ ᐃᓄᓕᕆᔨᒃᑯᑦ ᐱᓕᕆᕕᖓᓂᒥᐅᑕᕐᓄᑦ ᐃᒫᒃ ᓇᓗᓇᐃᖅᓯᓚᐅᖅᑐᑦ: 
 

“ᐃᓛᓐᓂᒃᑯᑦ ᐊᔭᐅᖅᑕᐅᓲᖑᔪᒍᑦ ᑭᒡᒐᑐᖅᑎᒧᑦ ᓈᓚᖁᔭᐅᓪᓗᑕ ᒪᒃᑯᑦᑐᒥᒃ, ᑭᓯᐊᓂᓕ ᑕᕝᕘᓇ 
ᐃᓄᓕᕆᔨᒃᑯᓐᓄᑦ ᐊᖏᖃᑎᒋᔭᐅᖏᓐᓇᓲᖑᓐᖏᒻᒪᑦ ᐱᔾᔪᑎᒋᓪᓗᒍ ᐊᓯᖏᓐᓂᑦ 
ᑐᓴᐅᒪᓲᖑᒐᑦᑕ ᑭᒡᒐᑐᖅᑎᐅᑉ ᑐᓴᐅᒪᒋᐊᖃᓐᖏᑕᖏᓐᓂᑦ, ᑕᒪᒃᑯᓂᖓ ᐃᓚᓪᓚᕆᖏᓐᓂᑦ 
ᐅᕝᕙᓘᓐᓃᑦ ᐃᓚᒌᑦ ᖃᓄᐃᓐᓂᖏᓐᓂᑦ. ᐊᓯᖏᓐᓂᑦᑕᐅᖅ ᑲᓐᖑᓇᖅᑐᓂᒃ 
ᐱᔾᔪᑎᖃᓲᖑᒻᒥᔪᒍᑦ." 
 
“ᐱᒻᒪᕆᐅᑎᓲᕆᔭᕋᓗᐊᕗᑦ ᐊᖏᓲᕆᓪᓗᑎᒍᓗ ᐊᑐᓕᖁᔭᓕᐊᖏᑦ, ᐅᖃᐅᔾᔨᒋᐊᕐᓂᖏᓪᓗ 
ᑭᒡᒐᑐᖅᑎᐅᑉ ᐊᓪᓚᕝᕕᖓᑕ, ᑭᓯᐊᓂᓕ ᒪᒃᑯᑦᑐᓄᑐᐊᖅ ᑐᕌᖓᓪᓚᕆᓲᖑᒻᒪᑕ. ᐃᓚᒌᓕᒫᓄᓪᓕ 
ᑐᕌᖓᒐᑦᑕ ᐊᒻᒪᓗ ᐅᕙᒍᑦ ᖃᐅᔨᓴᕈᓐᓇᐅᑎᖏᑎᒍᑦ, ᐃᓗᓕᖏᓐᓂᑦ 
ᑐᓴᕈᓐᓇᓂᖅᓴᐅᓲᖑᒐᑦᑕ ᐃᓛᓐᓂᒃᑯᑦ. ᑭᒡᒐᑐᖅᑎᐅᑉ ᐊᓪᓚᕝᕕᖓ ᐱᒻᒪᕆᐅᓱᒋᔭᕋᓗᐊᕗᑦ. 
ᐅᖃᐅᓯᖃᓲᖑᒻᒪᑕ ᐱᓕᕆᕕᑦᑎᓐᓄᑦ ᑲᒪᒋᔭᐅᕙᑦᑐᓂᑦᑕᐅᖅ.” 

 
ᑲᑎᒪᔨᕋᓛᓪᓕ ᐃᓕᑕᖅᓯᔪᑦ ᑕᒪᓐᓇ ᐱᓕᕆᓂᖓ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᑐᕌᖓᒻᒪᑦ 
ᐱᔪᓐᓴᐅᑎᖏᓐᓄᑦ ᓱᕈᓰᑦ ᒪᒃᑯᑐᐃᓪᓗ, ᐃᓕᑕᖅᓯᒻᒥᔪᖅᑕᐅᖅ ᑕᒪᒃᑯᐊ ᐊᒥᓱᑦ ᒐᕙᒪᒃᑯᑦ 
ᐱᔨᑦᑎᕋᐅᑎᖏᑦ ᑐᕌᖓᒻᒪᑕ ᐱᔪᓐᓇᐅᑎᖏᓐᓄᑦ ᐊᖏᔪᖅᑳᕆᔭᐅᔪᑦ ᐃᓚᒌᓪᓗ ᐊᒻᒪᓗᑦᑕᐅᖅ 
ᐱᔪᓐᓇᐅᑎᖏᓐᓂᑦ ᓱᕈᓰᑦ ᒪᒃᑯᑐᐃᓪᓗ. 
 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᓚᕝᕕᖓ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᕿᒥᕐᕈᖁᔭᐅᓪᓗᑎᑦ ᑲᒪᕙᓪᓕᐊᓂᕆᓲᖏᓐᓂᑦ ᐃᑲᔪᖅᓰᓂᐊᓕᕋᐃᒐᒥᒃ ᐊᒻᒪᓗ ᓇᓗᓇᐃᖅᑐᐃᓗᑎᒃ 
ᖃᓄᖅ ᑕᒪᒃᑯᐊ ᐱᓕᕆᐊᖃᖅᐸᓪᓕᐊᔾᔪᓰᑦ ᖃᑕᖐᓯᒪᔫᒥᓗᑎᒃ ᑲᒪᒋᔭᐅᒋᐊᓕᓐᓂᒃ ᐊᒻᒪᓗ 
ᐊᓯᔾᔨᖅᑕᐅᒋᐊᓕᓐᓂᒃ ᐊᓯᔾᔩᓗᑎᒃ ᐃᓱᒪᖃᕆᐊᕐᔫᒥᓗᑎᒃ ᑕᒪᑐᒧᖓ ᐊᑦᑐᐊᓂᖃᖅᑐᓂᒃ 
ᑐᑭᓯᒃᑲᓐᓂᕈᑎᒃᓴᓂᑦ ᐊᒻᒪᓗ ᑲᓐᖑᓇᖅᑐᓕᕆᓂᖅ ᐱᔾᔪᑎᒋᓪᓗᒍ ᐊᐳᖅᑕᕈᑎᖃᕐᓂᕆᕙᑦᑕᖏᑦ 
ᒐᕙᒪᒃᑯᑦ ᐱᔨᑦᑎᕋᖅᑎᖏᑦ. 

ᐱᔾᔪᑎ:  ᑕᒪᐅᖓᔅᓴᐃᓐᓇᖅ ᐃᖏᕐᕋᑎᑕᐅᓂᖏᑦ ᒐᕙᒪᒃᑯᑦ ᐱᔨᑦᑎᕋᐅᑎᖏᑦ  
 

ᓴᖑᕙᓪᓕᐊᓂᐅᓯᒪᔪᖅ ᐅᖃᐅᓯᐅᓯᒪᔪᖅ ᑭᒡᒐᑐᖅᑎᒧᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᕐᕌᒍᑕᒫᖅᓯᐅᑎᓂ 
ᐅᓂᒃᑳᓕᐊᒥᓂᓕᒫᓂ ᒫᓐᓇ ᕿᒥᕐᕈᔭᐅᔪᓂ, ᑕᒪᓐᓇᐅᒻᒪᑦ ᓈᒻᒪᖏᑦᑐᒥᒃ ᑐᑭᒧᐊᑦᑎᑕᐅᓂᖃᕐᒪᑕ 
ᒐᕙᒪᒃᑯᑦ ᐱᓕᕆᕕᖏᓐᓄᑦ ᐃᑲᔪᕈᑎᐅᔪᑦ ᐱᔨᑦᑎᖃᐅᑎᐅᔪᓪᓗ ᓄᓇᕗᒥ ᓱᕈᓯᕐᓄᑦ ᒪᒃᑯᑐᓄᓪᓗ. 
 

2015-2016 ᐊᕐᕋᒍᑕᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᐃᒪᐃᓕᖓᕗᖅ ᒪᑉᐱᒐᖓᓂ 32−ᒥ: 
 

“ᐊᒥᓱᐊᖅᑎᓗᐊᖅᑐᑎᒃ ᐃᓛᒃᑯᑦ ᐃᑲᔪᖅᓰᒐᓱᐊᖅᑎᓪᓗᑕ 2015-2016−ᒥ, ᐃᖅᑲᓇᐃᔭᖅᑎᕗᑦ 
ᑕᑯᕙᓚᐅᖅᑐᑦ ᑕᒪᒃᑯᐊ ᖃᐅᔨᒪᔨᑕᐅᔪᑦ ᐊᔾᔨᒌᓐᖏᑦᑐᓃᓐᖔᖅᑐᑦ ᒐᕙᒪᒃᑯᑦ 
ᐱᓕᕆᕕᖏᓐᓂᑦ ᐋᖅᑭᒃᓱᐃᖃᑦᑕᔪᒻᒪᑕ ᐃᓛᒃᑯᑦ ᐱᓕᕆᐊᖑᔪᓂᒃ ᖃᐅᔨᒪᖃᑦᑕᐅᑎᒐᑎᒃ. 
ᖃᐅᔨᒪᖃᑦᑕᐅᑎᔪᖃᓐᖏᑉᐸᑦ, ᐅᐸᓗᑉᐸᑕᓘᓐᓃᑦ, ᐊᒻᒪᓗ ᐃᓛᓐᓂᒃᑯᑦ 
ᓈᒻᒪᓈᖅᓯᒪᓐᖏᓪᓗᑎᒃ ᐱᔾᔪᑎᒋᓪᓗᒍ ᐱᒻᒪᕆᐊᓘᔪᑦ ᑐᑭᓯᒃᑲᓐᓂᕈᑎᒃᓴᐃᑦ ᐊᓯᖏᓐᓄᑦ 
ᑐᓴᖅᑕᐅᓲᖑᓐᖏᒻᒪᑕ." 
 

ᑕᐃᒃᑯᐊ 2016-2017 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᑎᑎᖅᓯᓯᒪᒻᒪᑕ, ᒪᑉᐱᒐᖏᓐᓂ 19 ᐊᒻᒪ 20, ᑎᓴᒪᓂᒃ ᐃᑲᔪᖅᓯᖅᑕᒥᓂᕐᓂᒃ ᐆᑦᑐᕋᐅᑎᐅᔪᓂᒃ 
ᐅᓂᒃᑳᕆᔭᐅᓯᒪᔪᓂᒃ ᐊᑖᓂ ᐅᑯᐊ: 
 

“ᐸᕐᓇᖃᑎᖃᖃᑦᑕᓐᖏᓗᐊᕐᓂᖅ ᑐᓴᐅᒪᖃᑎᖃᓐᖏᓗᐊᕐᓂᖅ ᑎᒍᐊᓐᖑᐊᖃᖅᑎᓂᒃ.” 
“ᐱᔨᑦᑎᕋᐅᑏᑦ ᐃᓚᑰᔪᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᓱᒪᓕᕆᔾᔪᑎᓂ.” 
“ᐱᔨᑦᑎᕋᐅᑏᑦ ᑐᑭᒧᐊᑦᑎᐊᖅᑎᑕᐅᓐᖏᓗᐊᖅᑐᑦ.” 
“ᓈᓚᓐᓂᖅ ᐃᓱᒪᒃᓴᖅᓯᐅᕈᑎᖃᕐᓂᕐᓗ ᒪᒃᑯᑦᑐᑦ ᐃᓱᒪᒋᔭᖏᓐᓂᑦ.” 
 

ᑕᐃᒃᑯᐊ 2017-2018 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᑎᑎᖅᓯᓯᒪᒻᒪᑕ, ᒪᑉᐱᒐᖏᓐᓂ 21: 
 

“ᒫᑦᓯ 31, 2018, ᐊᕐᕌᒎᒃ ᒪᕐᕉᒃ ᐊᕝᕙᖓᓗ ᐊᓂᒍᖅᓯᒪᓕᖅᑯᑦ ᐃᓛᒃᑯᑦ ᐃᑲᔪᖅᓰᓂᕐᒧᑦ 
ᐱᔨᑦᑎᖃᐅᑎᑦ ᐊᑐᐃᓐᓇᐅᑎᑕᐅᓯᒪᓕᖅᑎᓪᓗᒋᑦ ᐊᓪᓚᕕᑦᑎᓐᓂ. ᑕᐃᒪᓐᖓᓂᓕᒫᖅ, 
ᐱᔨᑦᑎᕋᐅᑎᑦ ᑐᑭᒧᐊᑦᑎᑕᐅᑦᑎᐊᖏᓐᓂᖏᑦ ᐊᔾᔨᒌᓐᖏᑦᑐᓂ ᓄᓇᕗᑦ ᒐᕙᒪᖓᑕ 
ᐱᓕᕆᕕᖏᓐᓂ ᐃᖅᑲᓇᐃᔭᖅᑎᖏᓐᓂᓗ ᓱᓕ ᐅᓪᓗᒥᒧᑦ ᐊᐳᖅᑕᕈᑎᓪᓚᕆᐅᕗᖅ 
ᐃᓅᓱᑦᑐᓄᑦ ᓄᓇᕗᒥᐅᓄᑦ ᐃᓚᖏᓐᓄᓪᓗ ᐱᔨᑦᑎᕋᖅᑕᐅᑎᒐᓱᐊᖅᑐᓄᑦ.” 
 

ᑲᑎᒪᔨᕋᓛᑦ ᓈᓚᓐᓂᖃᖅᑎᓪᓗᒋᑦ, ᑲᑎᒪᔩᑦ ᑐᓴᖃᑦᑕᓚᐅᖅᑐᑦ ᒐᕙᒪᒃᑯᓐᓂᑦ ᐅᖃᕆᐊᖅᑐᖅᓯᒪᔪᓂᒃ 
ᑕᒪᒃᑯᐊ ᐃᖅᑲᓇᐃᔭᖅᑏᑦ ᐊᓯᕈᖃᑦᑕᕐᓂᖏᑦ, ᐃᖅᑲᓇᐃᔭᖅᑏᑦ ᑕᖃᓗᐊᖃᑦᑕᕐᓂᖏᑦ, ᐊᒻᒪᓗ 
ᑕᒫᓂᒥᐅᑕᐅᓐᖏᑦᑐᒐᓚᐅᒧᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐊᒻᒪᓗ ᐱᓕᕆᔾᔪᑎᒃᓴᑭᓗᐊᕐᓂᖅ 
ᑲᑎᑦᑐᐊᓘᕙᒻᒪᑕ ᑐᑭᒧᐊᑦᑎᑕᐅᑦᑎᐊᕈᓐ ᓂᖅᑐᑎᒃ ᐱᔨᑦᑎᕋᐅᑎᐅᔪᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᓄᓇᕗᓕᒫᒥ.  

ᐃᒫᒃ ᐅᖃᐅᓯᐅᓚᐅᖅᑐᖅ ᑭᒡᒐᑐᖅᑎᐅᔪᒧᑦ ᓈᓚᓐᓂᕐᒥ ᓂᓪᓕᐊᑎᓪᓗᒍ ᑲᑎᒪᔨᕋᓛᓄᑦ,  
 

“ᑐᓴᐅᒪᖃᑎᒌᓐᓂᕐᒧᑦ ᑐᑭᒧᐊᑦᑎᑦᑎᓂᕐᒧᓪᓗ ᐊᐳᖅᑕᕈᑎᑦ ᓴᖅᑭᔮᖅᐳᑦ ᒐᕙᒪᓕᒫᑉ ᐃᓗᐊᓂ, 
ᐅᕙᖓᓕ ᐃᓱᒪᒋᔭᖓᒍᑦ. ᑕᑯᓂᖅᐹᕆᕙᑦᑕᕗᑦ ᐊᒻᒪᓗ ᐊᑦᑐᐃᓂᖅᐹᖑᕙᑦᑐᖅ ᒪᒃᑯᑦᑐᓂᒃ 
ᒐᕙᒪᒃᑯᑦ ᐃᖅᑲᓇᐃᔭᖅᕕᖏᑕ ᐃᓯᕆᐊᖅᕕᖏᓐᓂ, ᑭᓯᐊᓂᓕᑦᑕᐅᖅ ᓴᖅᑭᔮᕐᒥᔪᖅ 
ᑭᑎᐊᓃᑦᑐᓂ ᐊᐅᓚᑦᑎᔨᐅᔪᓂ ᐊᒻᒪᓗ ᐊᓯᖏᓐᓂ ᒐᕙᒪᒃᑯᑦ ᑎᒥᖁᑎᖏᓐᓂᓗᑦᑕᐅᖅ.  
 
ᐱᔨᑦᑎᕋᖅᑏᑦ ᑐᑭᓯᐅᒪᖃᑎᒌᓐᖏᑦᑐᑦ ᖃᓄᖅ ᐱᓕᕆᖃᑎᒌᒍᓐᓇᕐᒪᖔᕐᒥᒃ ᐃᑲᔪᕐᓗᑎᒃ 
ᐃᑲᔪᖅᑕᐅᔭᕆᐊᓕᒻᒥᒃ ᑕᒪᒃᑮᓐᓄᑦ. ᐊᑐᐊᒐᖅᑕᓕᐅᒐᓗᐊᖅ ᖃᓄᖅ ᒐᕙᒪᒃᑯᑦ ᐃᓗᐊᓂ 
ᐱᓕᕆᖃᑎᒌᒋᐊᖃᕐᒪᖔᑕ, ᑭᓯᐊᓂᓕ ᑕᒪᒃᑯᐊ ᓇᓗᓇᐃᖅᑐᖅᓯᒪᓪᓚᕆᑦᑐᓄᑦ 
ᖃᓄᐃᓐᓂᐅᔪᓐᓇᖅᑐᓄᑦ ᑐᕌᖓᒻᒪᑕ.” 
 
 

ᑲᑎᒪᔨᕋᓛᑦ ᓈᓚᓐᓂᖃᖅᑎᓪᓗᒋᑦ, ᒐᕙᒪᒃᑯᓐᓂᒥᐅᑕᐃᑦ ᐅᖃᕆᐊᖅᑐᖅᓯᒪᔪᑦ ᐅᖃᐅᓯᖃᓚᐅᖅᑐᑦ 
ᖃᓄᖅ ᐅᓪᓗᒥ ᒐᕙᒪᒃᑯᑦ ᑎᒥᖁᑎᖏᑦ ᐱᓕᕆᕕᖏᓪᓗ ᐱᓕᕆᖃᑎᒌᓲᖑᒻᒪᖔᑕ ᖃᑐᔾᔭᐅᔪᓂᒃ 
ᐱᔨᑦᑎᕋᖅᑐᑎᒃ ᒪᒃᑯᑦᑐᓂᒃ, ᐃᓕᑕᖅᓯᓯᒪᓪᓗᑎᒃ ᐱᔭᕆᐊᖅᑐᓲᖑᒻᒪᑕ ᑭᒃᑯᑐᐃᓐᓇᐃᑦ 
ᑐᑭᒧᐊᑦᑎᑕᐅᑎᓪᓗᒋᑦ ᐅᓂᒃᑳᓕᐅᕆᐊᖃᖅᑎᑕᐅᓪᓗᑎᓪᓗ ᐊᔾᔨᒌᓐᖏᑦᑐᓄᑦ ᐊᐅᓚᑦᑎᔨᐅᔪᓄᑦ 
ᑎᒥᐅᔪᓄᑦ ᒪᓕᑉᐸᑦᑐᓄᑦ ᐊᔾᔨᒌᓐᖏᑦᑐᓂᒃ ᑐᑭᓯᐅᒪᔾᔪᑎᓂᒃ ᑕᐅᖅᓯᕋᕐᓂᕐᒧᑦ ᐊᑐᐊᒐᕐᓂᒃ 
ᒪᓕᒋᐊᖃᖅᑐᓂᒃ. ᐅᖃᓚᐅᖅᑐᑦ ᑲᑐᔾᔨᑎᐊᕐᓂᖅᓴᐅᒋᐊᖃᕐᒪᑕ ᐱᓕᕆᔾᔪᑎᓂᒃ ᐊᒻᒪᓗ 
ᐃᓕᓐᓂᐊᑎᑦᑎᒍᑎᒃᓴᓂᑦ ᐱᓕᕆᕖᑦ ᐊᑯᓐᓂᖏᓐᓂ ᐊᒻᒪᓗ ᑕᒪᒃᑯᓄᖓ ᐊᑦᑐᐊᓂᖃᖅᑐᓄᑦ 
ᑎᒥᐅᔪᓄᑦ ᐃᓚᖃᖅᑐᓂᒃ ᐸᓖᓯᒃᑯᓐᓂᑦ ᑐᕌᖅᑎᐊᓕᕐᔫᒥᑎᑦᑎᓗᑎᒃ ᒐᕙᒪᒃᑯᑦ ᓱᕈᓯᕐᓄᑦ 
ᒪᒃᑯᑦᑐᓄᓪᓗ ᐱᔨᑦᑎᖃᐅᑎᖏᓐᓂᑦ. 
 

ᓈᓚᓐᓂᖃᖅᑎᓪᓗᒋᑦ, ᑭᒡᒐᑐᖅᑎ ᐃᒪᐃᓕᓚᐅᕐᒥᔪᖅ: 
 

"ᐃᓱᒪᔪᖓ, ᒐᕙᒪᐅᑉ ᐃᓗᐊᓂ ᐱᓕᕆᓂᕐᒧᑦ ᐊᑐᐊᒐᖅᑕᖃᖅᑐᖅ ᐃᓛᒃᑰᖓᐅᖅᑐᓂᒃ 
ᑭᓱᑐᐃᓐᓇᕐᓄᑦ ᑐᕌᖓᔪᓂᒃ, ᑭᓯᐊᓂᓕ ᐱᑕᖃᓐᖏᑦᑐᖅ ᑭᒃᑯᓕᒫᓄᑦ ᒪᓕᑦᑕᐅᔭᕆᐊᖃᖅᑐᓂᒃ 
ᐊᑐᐊᒐᕐᓂᒃ ᐱᔾᔪᑎᖃᖅᑐᓂᒃ ᐱᔨᑦᑎᖃᐅᑎᓂᒃ ᒪᒃᑯᑦᑐᓄᑦ. ᑭᒃᑯᑐᐃᓐᓇᐃᑦ ᒐᕙᒪᒃᑯᓐᓄᑦ 
ᑐᑭᒧᐊᑦᑎᑕᐅᑦᑎᐊᕋᑎᒃ ᐱᓕᕆᖃᑎᒌᖁᔭᐅᓪᓗᑎᒃ ᐱᔾᔪᑎᒋᓪᓗᒍ ᐃᖅᑲᓇᐃᔮᖏᑦ ᒪᓕᑦᑐᒋᑦ 
ᖃᓐᖑᓇᖅᑐᓂᒃ ᓴᖅᑮᒋᐊᖃᓐᖏᒻᒪᑕ ᐱᔾᔪᑎᓕᓐᓂᒃ ᐃᑲᔪᖅᑕᖏᓐᓂᑦ, ᐊᒻᒪᓗ 
ᐃᖅᑲᓇᐃᔭᖅᑎᐅᓪᓗᑕ ᓇᒻᒥᓂᖅ ᐱᑦᑎᐊᕋᓱᒍᒪᓲᖑᒐᑦᑕ ᐊᒻᒪᓗ ᓇᓗᓇᖅᑐᓂ ᒐᕙᒪᒃᑯᑦ 
ᖃᓄᖅ ᐃᓱᒪᖃᕐᒪᖔᑕ ᐱᓪᓗᒋᑦ ᑕᐅᖅᓯᕋᐅᑎᖃᕐᓂᖅ ᑕᐃᒪᐃᑦᑐᓂᒃ ᑐᑭᓯᒃᑲᓐᓂᕈᑎᒃᓴᓂᑦ 
ᐱᔨᑦᑎᕋᐅᑏᑦ ᑐᕌᖓᔪᑦ ᒪᒃᑯᑦᑐᓄᑦ ᑐᑭᒧᐊᑦᑎᑕᐅᒋᐊᖃᖅᑎᓪᓗᒋᑦ." 

 

ᑕᐃᒪᓕ ᐱᑕᖃᖅᑎᓐᓇᒍ ᒐᕙᒪᒃᑯᑦ ᐱᓕᕆᕕᓕᒫᖏᓐᓄᑦ ᑲᑐᔾᔭᐅᔪᒥᒃ ᐊᑐᐊᒐᕐᒥᒃ 
ᑐᑭᒧᐊᑦᑎᑦᑎᓂᕐᒧᑦ ᐱᔨᑦᑎᕋᐅᑎᓂᒃ ᒪᒃᑯᑦᑐᓄᑦ, ᑲᑎᒪᔨᕋᓛᑦ ᐃᓕᑕᖅᓯᕗᑦ ᐊᓪᓚᕝᕕᖓᓂᒃ 
ᑭᒡᒐᑐᖅᑎᐅᔫᑉ ᓱᕈᓯᕐᓗᑦ ᒪᒃᑯᑦᑐᓄᓪᓗ ᐱᓕᕆᓯᒪᓂᖏᓐᓄᑦ ᑐᑭᒧᐊᑦᑎᑎᓪᓗᑎᒃ 
ᑐᓴᐅᒪᖃᑎᒌᓐᓂᕐᒥᒃ, ᑐᑭᓯᐅᒪᔾᔪᑎᓂᒃ ᓯᐊᒻᒪᐃᓂᒃᑯᑦ ᐊᒻᒪᓗ ᑲᓱᖅᑎᑦᑎᖃᑦᑕᕐᓂᖓᓂᒃ ᒐᕙᒪᒃᑯᑦ 
ᐱᓕᕆᕕᖏᓐᓂᑦ ᐱᓕᕆᔾᔪᔨᑦᑎᐊᕋᓱᐊᖅᑐᑎᒃ ᓱᕈᓯᕐᓂᒃ ᒪᒃᑯᑦᑐᓂᓪᓗ ᐃᑲᔪᖅᑕᐅᒐᓱᐊᖅᑐᓂᒃ 
ᐊᓪᓚᕝᕕᖓᓄᑦ. ᑕᒪᓐᓇ ᐱᔾᔪᑎᒋᓪᓗᒍ, ᑲᑎᒪᔨᕋᓛᑦ ᐃᑲᔪᖅᓰᓪᓚᕆᑦᑐᑦ ᓴᖅᑭᖅᑕᐅᕋᑖᖅᓯᒪᔪᒥᒃ 
ᑐᓴᐅᒪᖃᑎᒌᓐᓂᕐᒧᑦ ᒪᓕᑦᑕᐅᔭᕆᐊᓕᓐᓂᒃ ᑖᒃᑯᓄᖓ ᐊᓪᓚᕝᕕᖓᑕ ᑭᒡᒐᑐᖅᑎᐅᔫᑉ ᓱᕈᓯᕐᓗᑦ 
ᒪᒃᑯᑦᑐᓄᓪᓗ ᐊᒻᒪᓗ ᓄᓇᕗᑦ ᒐᕙᒪᖓᑕ ᐱᓕᕆᕕᕈᓘᔭᖏᓐᓂ. 

.  

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᒪᓕᒐᓱᓪᓗᒍ ᐱᓕᕆᖃᒌᓐᓂᖅ ᐊᒻᒪᓗ ᐋᔩᖃᑎᒌᓐᓂᖅ ᓄᓇᕗᑦ 
ᒐᕙᒪᖓ ᐱᓕᕆᖁᓪᓗᒍ ᓴᓇᓗᑎᒃ ᓇᓗᓇᐃᖅᑐᑎᐊᖅᓯᒪᔪᒥᒃ ᒐᕙᒪᒃᑯᑦ ᐱᓕᕆᕕᕈᓘᔭᖏᓐᓄᑦ 
ᒪᓕᑦᑕᐅᔭᕆᐊᓕᒻᒥᒃ ᑐᑭᒧᐊᑦᑎᑦᑎᓂᕐᒧᑦ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓂᑦ ᒪᒃᑯᑦᑐᓄᑦ ᓄᓇᕗᓕᒫᒥ. 
 
ᑲᑎᒪᔨᕋᓛᑦ ᐊᑐᓕᖁᔨᒻᒥᔪᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᐆᒧᖓ ᐅᓂᒃᑳᓕᐊᒥᓂᕐᒧᑦ 
ᓇᓗᓇᐃᖅᓯᓯᒪᖁᓪᓗᒍ ᓇᓕᐊᒃ ᒥᓂᔅᑕᖃᖅᕕᐅᔪᖅ ᓯᕗᓕᖅᑎᐅᓛᕐᒪᖔᖅ ᓴᓇᔪᖃᖅᑎᓪᓗᒍ 
ᒐᕙᒪᒃᑯᑦ ᐱᓕᕆᕕᕈᓘᔭᖏᓐᓄᑦ ᒪᓕᑦᑕᐅᔭᕆᐊᓕᒻᒥᒃ ᑐᑭᒧᐊᑦᑎᑦᑎᓂᕐᒧᑦ ᒐᕙᒪᒃᑯᑦ 
ᐱᔨᑦᑎᕋᐅᑎᖏᓐᓂᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᒻᒪᓗ ᖃᖓ ᐊᑐᓕᖅᑎᑕᐅᒐᔭᕐᒪᖔᖅ. 

ᐱᔾᔪᑎ:  ᐱᓕᕆᔾᔪᑎᒃᓴᑭᓗᐊᕐᓂᖅ 
 
ᓈᓚᓐᓂᖃᖅᑎᓪᓗᒋᑦ, ᑖᓐᓇ ᑭᒡᒐᑐᖅᑎ ᒪᑐᐃᖅᓯᔾᔪᑎᒥᓂ ᐅᖃᓚᐅᖅᑐᖅ ᑲᑎᒪᔨᕋᓛᓄᑦ ᐃᒫᒃ: 

 

“ᐱᓕᕆᐊᖃᖅᑎᓪᓗᑕ ᑕᒪᒃᑯᓂᖓ ᐃᑲᔪᕋᓱᑦᑕᑎᓐᓂᑦ, ᐃᓱᒫᓗᓪᓚᕆᓕᖅᓯᒪᔪᒍᑦ ᐅᓪᓗᒥᐅᔪᖅ 
ᐱᓕᕆᔾᔪᓯᐅᔪᖅ ᓴᓐᖐᓗᐊᕐᒪᑦ ᐃᑲᔪᖅᓰᒐᓱᓪᓗᓂ ᐋᓐᓂᖅᑕᐅᔭᕆᐊᑭᑦᑐᓂᒃ ᓱᕈᓯᕐᓂᒃ 
ᐃᓚᒌᓂᓪᓗ ᓴᐳᑎᔭᐅᓯᒪᔭᕆᐊᓕᓐᓂᒃ ᐃᑲᔪᖅᑕᐅᒋᐊᓕᓐᓂᓪᓗ. ᑕᒪᓐᓇ ᑮᓇᐅᔭᓂᒃ 
ᐃᓕᐅᖅᑲᐃᕕᐅᓐᖏᓗᐊᖅᓯᒪᔪᖅ ᐃᓚᒌᓂᒃ ᐃᑲᔪᖅᓰᓂᖅ ᐊᒻᒪᓗ ᐱᑦᑕᐃᓕᑎᑦᑎᓂᕐᒧᑦ 
ᑐᕌᖓᔪᓂᒃ ᐱᒋᐊᖅᑎᑕᐅᔪᓐᓇᖅᑐᓄᑦ.” 

 

ᑲᑎᒪᔨᕋᓛᑦ ᖃᐅᔨᓚᐅᖅᑐᑦ ᒐᕙᒪᒃᑯᑦ ᐱᓕᕆᕕᖏᑦ ᐊᒥᓱᑲᓪᓚᓐᓂᒃ ᐱᒋᐊᖅᑎᑦᑎᓯᒪᒻᒪᑕ 
ᐊᓪᓗᖅᑕᐅᓯᒪᔪᓂᒃ ᐱᔨᑦᑎᕋᐅᑎᓂᒃ ᐃᓕᐅᖅᑲᐃᓪᓗᑎᒃ ᑐᕌᖓᔪᓂᒃ ᓱᕈᓯᕐᓄᑦ ᐊᒻᒪᓗ ᐃᓚᒌᓄᑦ. 
ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᓇᓗᓇᓚᐅᓐᖏᒻᒥᔪᖅ ᑕᒪᒃᑯᐊ ᐱᓕᕆᔾᔪᑏᑦ ᐊᒻᒪᓗ 
ᓴᖅᑮᔪᓐᓇᕐᓂᖏᑦ ᓴᖅᑮᒍᑎᒃᓴᓂᑦ ᑐᕌᖓᔪᓂᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᓱᓕᑦᑕᖅᕕᖃᐅᕐᒪᑕ.   
 
ᐱᔨᑦᑎᕋᐅᑎᑦ ᐱᑕᖃᕆᐊᖃᓪᓚᕆᑦᑐᑦ ᓇᓗᓇᐃᖅᑕᐅᓯᒪᔪᑦ ᑮᓇᐅᔭᓄᑦ 
ᐃᓕᐅᖅᑲᐃᕕᐅᒃᑲᓐᓂᕆᐊᓖᑦ ᐃᓚᖃᖅᑐᑦ ᐅᑯᓂᖓ: ᓱᕈᓯᕐᓂᒃ ᓴᐳᔾᔨᓂᖅ, ᑎᒍᐊᓐᖑᐊᖃᕐᓂᕐᒥᒃ 
ᐃᑲᔪᖅᓰᓂᖅ, ᐃᓕᒃᓯᒪᓂᖏᓐᓂᑦ ᖃᐅᔨᓴᕐᓂᖅ, ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᑦ, ᓱᕈᓯᕐᓂᒃ 
ᐃᓱᒪᓕᕆᓂᖅ, ᐃᓕᓴᑎᑦᑎᓂᖅ ᒪᒃᑯᑦᑐᓂᒃ ᐃᖅᑲᖅᑐᐃᕕᒃᑯᑦ ᓇᓖᕌᕈᑎᒃᓴᓂᑦ ᐊᒻᒪᓗ 
ᐱᕋᔭᒃᑲᓂᖅᑕᐃᓕᑎᑦᑎᓂᕐᒧᑦ ᐱᔨᑦᑎᕋᐅᑎᑦ.  
 

ᐅᖃᖅᑐᓂ ᑲᑎᒪᔨᕋᓛᑦ ᓵᖓᓂ, ᑭᒡᒐᑐᖅᑎᐅᔪᖅ ᐃᒫᒃ ᐅᖃᓚᐅᖅᑐᖅ: 
 

“ᐅᖃᕈᓐᓇᖅᑐᖓ ᐊᓪᓚᕝᕕᕗᑦ ᐊᒻᒪᓗ ᐃᓄᓕᕆᔨᒃᑯᑦ ᐱᓕᕆᕕᖓ ᑕᐃᒫᒃᓴᐃᓐᓇᖅ 
ᐃᓱᒪᖃᕋᓗᐊᖅᑐᒍᑦ ᐱᔾᔪᑎᒋᓪᓗᒋ ᐃᓱᒫᓘᑏᑦ ᐃᓄᓕᕆᔨᒃᑯᑦ ᐱᓕᕆᔨᑭᓗᐊᕐᒪᑕ. ᑕᐃᒫᒃ ᒥᔅ 
ᓂᔭᐃᒎᑉ ᓇᓗᓇᐃᑦᑎᐊᖃᐅᒻᒪᒋᑦ, ᐃᓚᖓᑦ ᐃᓱᒫᓘᑎᐅᔪᖅ, ᐊᒻᒪᓗ ᐃᓱᒫᓘᓇᕐᒪᑦ 
ᐊᖏᖃᑎᒋᓪᓗᑎᒍ, ᑕᒪᒃᑯᐊ ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᓄᓇᕗᒥ 
ᐃᓄᓕᕆᔨᑐᐃᓐᓇᐅᒻᒪᑕ ᑭᓱᑐᐃᓐᓇᕐᓄᑦ ᖃᐅᔨᒪᔨᑕᐅᒐᑎᒃ. ᐱᓕᕆᐊᕆᒋᐊᓕᖏᑦ 
ᐊᔾᔨᒌᓐᖏᑦᑑᑎᐊᓘᓐᓗᑎᒃ ᐱᔭᕆᐊᑐᔫᑎᐊᓘᓪᓗᑎᓪᓗ.”  
 

ᐱᑕᖃᖅᑐᖅ, ᐅᕙᒍᑦ ᑕᑯᓐᓈᖅᑕᖓᒍᑦ, ᒪᕐᕉᕙᓪᓚᐃᔫᓐᓂᒃ ᐃᓄᓕᕆᔨᒃᑯᑦ ᐱᓕᕆᐊᖃᖅᑐᑦ 
ᐱᐅᔫᔮᖅᑐᓂᒃ, ᑭᓯᐊᓂᓕ ᑮᓇᐅᔭᓂᒃ ᐃᓕᐅᖅᑲᐃᕕᐅᒃᑲᓐᓂᕆᐊᖃᖅᑐᖅ ᑖᓐᓇ 
ᐱᓕᕆᕕᐅᔪᖅ.” 

 

ᑕᐃᒫᒃ ᐅᖃᐅᓯᐅᓯᒪᒻᒪᑦ ᐃᓄᓕᕆᔨᒃᑯᓐᓄᑦ ᐅᖃᕆᐊᖅᑐᖅᓯᒪᔪᒧᑦ, ᐱᓕᕆᐊᒃᓴᑦ ᓴᖅᑭᖅᑕᐅᒐᓱᑐᑦ 
ᐃᓄᓕᕆᔨᒃᑯᓐᓄᑦ ᑮᓇᐅᔭᒃᑲᓂᕐᓄᑦ ᑐᒃᓯᕋᐅᑎᑦ ᑐᑭᓯᑎᑦᑎᒋᐊᕈᑎᓂᒃ ᓇᓗᓇᐃᖅᑐᕈᑎᓂᓪᓗ 
ᐊᒥᒐᖃᑦᑕᖅᓯᒪᒻᒪᑕ. ᓂᕆᐅᒋᔭᐅᔪᖅ ᑖᒃᓱᒪ ᐱᓕᕆᕕᐅᑉ ᓄᑖᖁᑎᖓ ᖃᕋᓴᐅᔭᒃᑯᑦ ᐃᓄᓕᕆᓂᕐᓂᒃ 
ᐊᐅᓚᑦᑎᔾᔪᑎ ᑐᑭᓯᒃᑲᓐᓂᕈᑎᒃᓴᓂᑦ ᓴᖅᑮᔾᔪᑎᐅᓛᖅᑐᒋᔭᐅᒐᓗᐊᖅ ᐃᑲᔪᖅᓰᓂᐊᖅᑐᓂᒃ 
ᑐᒃᓯᕋᐅᑎᖏᓐᓂᑦ ᓯᕗᓂᑦᑎᓐᓂ.  
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #4: 
 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᐆᒧᖓ ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᑐᐃᖁᔭᐅᔪᖅ ᑭᓱᓂᒃ 
ᐱᔾᔪᑎᖃᖅᑐᑎᒃ ᑮᓇᐅᔭᓂᒃ ᐃᓕᐅᖅᑲᐃᑎᐊᕐᓂᓐᖏᓚᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᔨᑦᑎᕋᐅᑎᓄᑦ ᐊᒻᒪᓗ ᓇᓗᓇᐃᖅᑐᐃᓗᑎᒃ 
ᖃᓄᐃᑦᑐᓚᑦᑕᓂᒃ ᓄᑖᓂᒃ ᑮᓇᐅᔭᓂᒃ ᐃᓕᐅᖅᑲᐃᓯᒪᓂᐊᕐᒪᖔᑕ ᓄᑖᓂ ᐊᒡᒋᖅᑐᓂ ᑮᓇᐅᔭᓂ ᐊᑐᕈᒫᕐᓂᐊᖅᑐᖁᑎᖏᓐᓂ. 
ᑭᓱᓄᑦ ᑐᕌᖓᔪᓂᒃ ᓄᑖᓂᒃ ᑮᓇᐅᔭᓂᒃ ᐃᓚᓕᐅᔾᔨᓯᒪᓛᕐᒪᖔᑕ ᓯᕗᓂᑦᑎᓐᓂ ᑮᓇᐅᔭᖅᑐᕈᑎᒃᓴᖏᓐᓂ ᐃᑲᔪᕈᑎᐅᓂᐊᖅᑐᓂᒃ 
ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᔨᑦᑎᕋᐅᑎᐅᔪᓂᒃ ᓄᓇᕗᑦ ᒐᕙᒪᖓᑕ ᐱᓕᕆᕕᖏᓐᓂ. 

 



 10 

ᐱᔾᔪᑎ: ᐃᑲᔪᖅᓰᓂᖅ ᐃᓄᐃᑦ ᐱᖅᑯᓯᖏᓐᓂᑦ, ᐅᖃᐅᓯᖏᓐᓂᑦ, ᐊᒻᒪᓗ ᐃᓅᖃᑎᒌᓐᓂᕐᒧᑦ ᐅᑉᐱᕆᔭᖏᓐᓂᑦ  
 

ᓈᓚᓐᓂᕐᒥ ᒪᑐᐃᖅᓯᒍᑎᖏᓐᓂ ᐅᖃᐅᓯᖏᓐᓂ ᑲᑎᒪᔨᕋᓛᓄᑦ, ᑭᒡᒐᑐᖅᑎ ᐃᒪᐃᓕᓚᐅᖅᑐᖅ: 
  

“ᑖᒃᑯᓇᓂ ᐊᕐᕌᒎᓯᒪᔪᓂ ᑕᑯᓯᒪᔪᒍᑦ ᐃᓄᓐᓂᒃ ᐅᕙᒍᑦ ᑎᒥᖁᑎᖓᓂ ᐃᖅᑲᓇᐃᔭᖅᑐᓂᒃ 
ᐊᒥᓱᕈᖅᐸᓪᓕᐊᕌᕐᔪᒃᓯᒪᔪᓂᒃ 38%−ᒥᑦ ᑕᒪᐅᖓ 50%-ᒧᑦ. ᑎᒥᖁᑎᕗᑦ ᑐᕌᒐᖃᖅᑐᑦ 
ᑎᑭᐅᑎᒍᒪᓪᓗᑕ 63%-ᒧᑦ ᐃᓄᓐᓂᒃ ᐃᖅᑲᓇᐃᔭᖅᑎᖃᕐᓂᕐᒧᑦ ᐊᕐᕌᒍᓂ ᐊᒡᒋᖅᑐᓂ ᐊᒻᒪᓗ 
ᐃᓱᐊᓂ ᐃᖅᑲᓇᐃᔭᖅᑎᖃᓕᕐᓗᑕ ᑭᒡᒐᖅᑐᐃᔪᓂᒃ ᖃᑦᑎᐅᓂᖏᓐᓂᑦ ᐃᓄᓐᓂᒃ 
ᑭᒡᒐᑐᖅᐸᑕᑦᑎᓐᓂᒃ. ᑎᒥᐅᓪᓗᑕ, ᑮᓇᐅᔭᓂᒃ ᐃᓕᐅᖅᑲᐃᓯᒪᔪᒍᑦ ᐊᖏᔪᑲᓪᓚᓐᓂᒃ 
ᐅᖃᐅᓯᕐᓂᒃ ᐊᔪᕈᓐᓃᖅᓴᐃᓪᓗᑕ ᐃᖅᑲᓇᐃᔭᖅᑎᑎᓐᓂᒃ ᑕᒪᐅᓇ ᑲᔪᖏᖅᓴᐃᓂᒃᑯᑦ 
ᐃᑲᔪᖅᓰᖃᑦᑕᓂᒃᑯᓪᓗ 9−ᓂᒃ ᐃᓄᒃᑐᑦ ᐃᓕᓐᓂᐊᕈᒪᓯᒪᔪᓂᒃ ᑕᒪᒃᑭᓂᑦ ᐃᓄᓐᓂᒃ 
ᐃᓄᖑᓐᖏᑦᑐᓂᓪᓗ ᐃᖅᑲᓇᐃᔭᖅᑎᓂᑦ. ᐃᖅᑲᓇᐃᔭᖅᑎᕗᑦ ᐃᑲᔪᖅᓯᖃᑦᑕᓂᐊᖅᑕᕗᑦ 
ᐅᖃᐅᓯᕐᒥᒃ ᐃᓕᓴᑎᓪᓗᒋ  ᐊᕐᕌᒍᓂ ᐊᒡᒋᖅᑐᓂ.” 

 
ᑕᐃᒃᑯᐊ 2017-2018 ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᓴᖅᑮᒻᒪᑕ ᐊᓪᓚᕝᕕᖓᑕ ᐃᓐᓇᑐᖃᖁᑎᖏᓐᓂᑦ ᐅᖃᐅᔾᔨᒋᐊᖅᑎᖏᓐᓂᑦ ᐊᒻᒪᓗ ᐅᖃᖅᓯᒪᓪᓗᑎᒃ 
ᒪᑉᐱᒐᖓᓂ 13  ᐊᒻᒪᓗ 16-ᒥ ᐃᒫᒃ:  
 

“ᐃᓐᓇᑐᖃᐃᑦ ᑐᓂᕐᕈᑎᖃᓲᖑᒻᒪᑕ ᐱᒻᒪᕆᐊᓘᔪᓂᒃ ᓯᓚᑐᓂᕐᒥᒃ ᐊᒻᒪᓗ ᑕᑯᓐᓈᓂᕐᒥᒃ 
ᐃᓕᒃᓯᒪᔭᖏᓐᓂᑦ ᐃᓅᓯᓕᒫᖅ ᐊᒻᒪᓗ ᐱᖅᑯᓯᕐᒥᒃ ᖃᐅᔨᒪᓂᐅᔪᒥᒃ. ᑕᒪᒃᑯᐊ ᖃᐅᔨᒪᓂᐅᔪᑦ 
ᐃᓚᓕᐅᑎᓂᐊᕐᓗᒋᑦ ᐅᕙᒍᒃ ᐃᖅᑲᓇᐃᔮᖏᓐᓄᑦ, ᑖᓐᓇ ᑭᒡᒐᑐᖅᑎᐅᔪᖅ 
ᐃᖅᑲᓚᐃᔭᖃᑎᖃᖅᐸᑦᑐᖅ ᑕᓪᓕᒪᓂᒃ ᐃᓐᓇᑐᖃᕐᓂᒃ ᓄᓇᕗᓕᒫᒦᓐᖔᖅᑐᓂᒃ. ᑕᒪᒃᑯᐊ 
ᐃᓐᓇᑐᖃᐃᑦ ᐅᖃᐅᔾᔨᒋᐊᖅᑎᕗᑦ ᐅᑉᐱᕆᔭᐅᑦᑎᐊᖅᑐᑦ ᓄᓇᒥᓂ ᐊᒻᓗ 
ᖃᐅᔨᒪᔨᑕᐅᑎᑕᐅᓪᓗᑎᒃ ᐃᓄᐃᑦ ᐱᖅᑯᓯᖏᓐᓂᑦ ᐊᒻᒪᓗ ᐃᓅᖃᑎᒌᓐᓂᕐᒧᑦ 
ᐅᑉᐱᕆᔭᖏᓐᓂᑦ, ᐊᒻᒪᓗ ᐅᑉᐱᕈᓱᓪᓚᕆᑦᑐᑎᒃ ᑕᒪᓐᓇ ᖃᐅᔨᒪᓂᖓᑦ ᐃᓂᖃᕐᒪᑦ 
ᐱᓕᕆᐊᑦᑎᓐᓂ ᐱᔨᑦᑎᕋᐅᑎᑎᓐᓂᓗ ᑐᕌᖓᔪᓂ ᓱᕈᓯᕐᓄᑦ ᒪᒃᑯᑦᑐᓄᓪᓗ.” 

 
ᑲᑎᒪᔨᕋᓛᑦ ᖁᔭᓕᔪᑦ ᑭᒡᒐᑐᖅᑎᒥᒃ ᐱᓕᕆᒐᓱᒃᓯᒪᓂᕆᔭᖏᓐᓄᑦ ᖃᐅᔨᒪᒐᓱᐊᖅᑐᓂ ᐃᓄᓐᓂᒃ 
ᐃᖅᑲᓇᐃᔭᖅᑎᖃᕋᓗᐊᕐᒪᖔᑕ ᐊᓪᓚᕝᕕᖓᓂ ᐊᒻᒪᓗ ᐅᑉᐱᕈᓱᑦᑐᑎᒃ ᐃᓄᐃᑦ ᐃᓅᖃᑎᒌᓐᓂᕐᒧᑦ 
ᐅᑉᐱᕆᔭᖏᓐᓂᑦᔭ ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᑲᑎᒪᔨᕋᓛᑦ ᓱᓕ ᐃᓱᒫᓘᑎᖃᖅᐳᑦ 
ᐊᓪᓚᕝᕕᖓ  ᐱᔨᑦᑎᕋᑦᑎᐊᕈᓐᓇᕋᓗᐊᕐᒪᖔᖅ ᐃᓘᓐᓇᖏᓐᓂᑦ ᓄᓇᕗᒥ ᓄᓇᓕᐅᔪᓂᒃ. ᑲᑎᒪᔨᕋᓛᑦ 
ᑲᔪᖏᖅᓴᐃᕗᑦ ᐊᓪᓚᕝᕕᖓᓂᑦ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᓕᕇᓐᓇᖁᔭᐅᓪᓗᓂ 
ᐊᒥᓱᕈᕆᐊᖅᑎᑦᑎᒐᓱᐊᕐᓗᓂ ᐃᖅᑲᓇᐃᔭᖅᑎᒥᓂᒃ ᐃᓄᑦᑎᑑᓲᓂᒃ ᐱᔨᑦᑎᕋᕈᓐᓇᓛᕐᒪᑕ ᐃᓄᑦᑎᑐᑦ 
ᐅᖃᐅᓯᖅ ᐊᑐᕐᓗᒍ.  
 

ᑲᑎᒪᔨᕋᓛᑦ ᐃᓱᒫᓘᑎᖃᓚᐅᕐᒥᔪᑦ ᐊᒥᒐᓗᐊᕐᓂᖏᓐᓂᑦ ᐅᖃᐅᓯᒃᑯᑦ ᐱᖅᑯᓯᒃᑯᓪᓗ ᓈᒻᒪᓈᖅᓯᒪᔪᓂᒃ 
ᐱᔨᑦᑎᕋᐅᑎᓂᒃ ᑐᕌᖓᔪᓂᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᓯᒪᔭᐅᑎᑕᐅᑐᐃᓐᓇᕆᐊᓗᓐᓄᑦ ᓄᓇᕗᑦ 
ᓯᓚᑖᓂ.   
 
ᓈᓚᓐᓂᕐᒥ ᐅᖃᖅᑐᓂ ᑲᑎᒪᔨᕋᓛᓄᑦ, ᑭᒡᒐᑐᖅᑎᐅᔪᖅ ᐃᒪᐃᓕᓚᐅᖅᑐᖅ: 
 

“ᐊᓪᓚᕝᕕᕗᑦ ᐃᑲᔪᖅᓰᓐᓚᕆᑉᐸᑦᑐᑦ ᒪᒃᑯᑦᑐᓂᒃ ᓄᓇᕗᒥ ᓄᓇᕗᒥ ᐊᓂᒋᐊᖃᖅᐸᑦᑐᓂᒃ 
ᐱᔨᑦᑎᕋᖅᑕᐅᓂᐊᕋᒥᒃ. ᑕᐃᒫᖏᓛᒃ ᓱᕈᓰᑦ ᒪᒃᑯᑐᐃᓪᓗ ᐊᖏᕐᕋᓖᑦ ᓄᓇᕗᒥ 
ᐱᔨᑦᑎᕋᖅᑕᐅᔪᓐᓇᑎᓐᓇᒋᑦ ᐱᓕᕆᕕᐅᔪᒧᑦ, ᐊᐅᓚᑦᑎᑕᐅᓲᖑᒻᒪᑕ ᓄᓇᕗᑦ ᓯᓚᑖᓄᑦ, 
ᑕᐃᒪᓕ ᐱᔨᑦᑎᕋᕈᓐᓇᖅᓯᓲᕆᔭᕗᑦ. ᐃᑲᔪᕐᓂᕗᑦ ᐊᔾᔨᒋᑦᑎᐊᕋᔭᓐᖏᑕᖓ ᐱᔾᔪᑎᒋᓪᓗᒍ 
ᒪᓕᒐᖅᐳᑦ ᑕᐃᒪᐃᒋᐊᖃᖅᑎᑎᓐᖏᒻᒪᑕᓕ, ᒪᓕᒐᖅᐳᓪᓕ ᐊᓯᖏᓐᓂ ᓂᕈᐊᖅᑕᐅᓯᒪᕕᐅᔪᓂ 
ᐊᑑᑎᖃᓐᖏᒻᒪᑕ, ᑕᐃᒪᓕ ᒪᒃᑯᑦᑐᑦ ᓄᓇᕗ ᓯᓚᑖᓅᕋᐃᒻᒪᑕ, ᐊᔾᔨᒋᑦᑎᐊᓐᖏᑕᖓᓂᑦ 
ᑲᒪᒋᔭᐅᓂᖃᓲᑦ. 

ᑕᐃᒃᑯᐊᓕ ᐱᔨᑦᑎᕋᖅᑏᑦ ᐊᓪᓚᕕᓐᓂ ᐱᓕᕆᖃᑎᒋᓐᖏᖔᖅᑐᒋᑦ ᒐᕙᒪᑦᑕ 
ᓯᓚᑖᓂᒥᐅᑕᐅᒻᒪᑕ ᐱᔨᑦᑎᕋᖅᑐᑦ ᓄᓇᕗᑦ ᒐᕙᒪᖓᓂᒃ, ᓄᓇᕗᑦ ᒐᕙᒪᖓ ᓱᓕ 
ᐱᓕᕆᖃᑎᒋᒐᓱᑉᐸᑦᑕᕗᑦ, ᐱᓕᕆᕕᖏᓐᓂᑦ ᑐᑭᓯᒃᑲᓐᓂᕈᑎᒃᓴᓯᐅᖅᑐᑕ ᑐᓴᕋᒃᓴᓂᓪᓗ 
ᐱᓕᕆᐊᖑᑎᓪᓗᒍ.” 

 
 

ᑲᑎᒪᔨᕋᓛᑦ ᖃᐅᔨᒪᔫᒐᓗᐊᑦ ᑭᒡᒐᑐᖅᑎᐅᑉ ᐱᓕᕆᕕᖓ ᐃᓄᐊᓃᒻᒪᑦ ᓄᓇᕗ ᐊᒻᒪᓗ ᐊᓪᓚᕝᕕᖓ 
ᓵᓐᖓᑦᑎᕙᒻᒪᑦ ᐱᔨᑦᑎᕋᐅᑎᓂᒃ ᐊᑐᐃᓐᓇᐅᑎᑕᐅᕙᑦᑐᓂᒃ ᓄᓇᕗᑦ ᒐᕙᒪᖓᓄᑦ, ᑭᓯᐊᓂᓕ 
ᒪᓕᒐᓕᐅᖅᑏᑦ ᐃᓱᒪᖃᓚᐅᕐᒪᑕ ᑕᒪᓐᓇ ᓄᓇᕗᒥ ᓱᕈᓯᕐᓂᒃ ᒪᒃᑯᑦᑐᓂᓪᓗ ᐱᔨᑦᑎᕋᕐᓂᖅ 
ᐊᒃᓱᕈᐊᕆᔭᐅᒃᑲᓐᓂᕆᐊᖃᕐᒪᑦ ᐱᓪᓗᒋ  ᑕᐃᒃᑯᐊ ᐱᔨᑦᑎᕋᖅᑕᐅᒋᐊᖃᖅᐸᑦᑐᑦ ᓄᓇᕗᑦ ᓯᓚᑖᓂᑦ. 
 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5: 
 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᒪᓕᒐᓱᓪᓗᒍ ᐋᔩᖃᑎᒌᓐᓂᖅ ᐊᓪᓚᕝᕕᖓ ᑭᒡᒐᑐᖅᑎᐅᑉ ᓱᕈᓯᕐᓄᑦ 
ᒪᒃᑯᑦᑐᓄᓪᓗ ᖃᓂᒃᓴᕐᓗᓂ ᐱᓕᕆᖃᑎᖃᖁᔭᐅᔪᖅ ᓄᓇᕗᑦ ᒐᕙᒪᖓᑕ ᐊᖏᔪᖅᑲᐅᑎᖏᓐᓂᑦ 
ᐊᒻᒪᓗ ᑕᐃᒫᒃᓴᐃᓐᓇᖅ ᐱᓕᕆᔨᐅᖃᑎᖏᓐᓂᑦ ᐊᓯᖏᓐᓂ ᒐᕙᒪᖃᖅᕕᐅᔪᓂ ᕿᓂᕐᓗᑎᒃ 
ᖃᐅᔨᒪᔾᔪᑎᒃᓴᓂᑦ ᐅᖃᐅᓯᖅᑎᒍᑦ ᐱᖅᑯᓯᖅᑎᒍᓪᓗ ᐃᑲᔪᖅᑕᐅᕙᒃᑲᓗᐊᕐᒪᖔᑕ ᓄᓇᕗᒥ ᓱᕈᓰᑦ 
ᒪᒃᑯᑐᐃᓪᓗ ᐱᓯᒪᔭᐅᓕᑐᐃᓐᓇᕆᐊᓖᑦ ᓄᓇᕗᑦ ᓯᓚᑖᓂ. 
 
ᑲᑎᒪᔨᕋᓛᑦ ᐊᑐᓕᖁᔨᒻᒥᔪᑦ ᑖᓐᓇ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᐃᓱᒪᒃᓴᖅᓯᐅᕈᑎᖃᖁᔭᐅᓪᓗᓂ ᐋᖅᑮᓂᕐᒥᒃ ᖃᐅᔨᒪᔾᔪᑎᒃᓴᓂᑦ ᐱᔨᑦᑎᕋᐅᑎᐅᔪᓂᒃ ᓄᓇᕗᒥ 
ᓱᕈᓯᕐᓄᑦ ᒪᒃᑯᑐᓄᓪᓗ ᐃᑲᔪᖅᑕᐅᔪᓄᑦ ᓄᓇᕗᑦ ᓯᓚᑖᓃᑦᑐᑎᒃ. 

ᐱᔾᔪᑎ:  ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ 
 

ᑖᓐᓇ ᑭᒡᒐᑐᖅᑎᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᖓ ᓇᓗᓇᐃᖅᓯᓯᒪᒻᒪᑦ ᑖᓐᓇ ᑭᒡᒐᑐᖅᑎ 
ᑕᐃᒪᐃᓐᓂᐊᖅᐳᖅ, ᐃᓗᐊᓂ 6 ᑕᖅᑮᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓ ᐃᓱᓕᓚᐅᖅᑎᓪᓗᒍ, 
ᐊᑐᐃᓐᓇᕈᐃᖃᑦᑕᕆᐊᓕᒃ ᐊᒻᒪᓗ ᑐᓂᓯᓗᓂ ᒪᓕᒐᓕᐅᖅᕕᒻᒧᑦ ᐊᕐᕌᒍᑕᒫᖅᓯᐅᑎᓂᒃ 
ᐅᓂᒃᑳᓕᐊᒥᓂᕐᓂᒃ ᐅᖃᐅᓯᖃᖅᑐᓂᒃ ᐊᓪᓚᕝᕕᖓ ᑭᓱᓕᕆᓐᓂᕐᒪᖔᖅ ᐊᕐᕌᒎᕋᑖᖅᑐᒥ.   

 
ᑲᑎᒪᔨᕋᓛᑦ ᑕᑯᒻᒪᑕ ᑕᒪᒃᑯᐊ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᑭᒡᒐᑐᖅᑎᐅᔪᓄᑦ ᓱᕈᓯᕐᓄᑦ 
ᒪᒃᑯᑦᑐᓄᓪᓗ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᖏᓐᓇᖅᓯᒪᒻᒪᑕ ᐅᖓᑖᓂ ᐅᓪᓗᐃᑦ ᓇᓗᓇᐃᖅᑕᐅᓯᒪᔪᑦ 
ᒪᓕᒐᕐᓂ ᓴᖅᑭᖅᑕᐅᕕᒋᒋᐊᓕᖏᑕ ᐅᖓᑖᓂ, ᐊᓪᓛᑦ ᒪᕐᕉᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᒥᓃᒃ 
ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᓪᓗᑎᒃ ᐊᕐᕌᒎᓗᐊᖅᑐᒥᒃ ᖄᖏᐅᑎᓪᓗᑎᒃ. ᑲᑎᒪᔨᕋᓛᓪᓕ 
ᖃᐅᔨᒪᔫᒐᓗᐊᑦ ᑕᒪᒃᑯᐊ ᐱᔾᔪᑎᐊᔪᓐᓇᖅᑐᑦ ᐃᓄᑦᑎᑑᓕᖅᑎᑦᑎᓃᑦ, ᐋᖅᑭᑦᑎᕆᓃᓪᓗ ᐊᒻᒪᓗ 
ᐊᒥᓱᓕᐅᕆᓃᑦ ᖄᖏᐅᑎᑎᑦᑎᓲᖑᒻᒪᑕ ᐅᓂᒃᑳᓂᒃ, ᑕᒪᒃᑯᐊᓗ ᑕᐃᒫᒃ ᐊᑯᓂᐊᓗᑦ 
ᐋᖏᐅᑎᓯᒪᑎᑕᐅᑦ ᐊᑲᐅᒋᔭᐅᓲᖑᓇᑎᒃ. 
 
ᑲᑎᒪᔨᕋᓛᑦ ᐃᓱᒫᓗᒻᒥᔪᑦ ᓱᓕᕆᐊᖑᒋᐊᖅᓯᒪᔫᔮᓐᖏᒻᒪᑕ ᐅᖃᐅᓯᐅᔪᔪᑦ ᑎᓴᒪᒋᔭᖓᓄᑦ 
ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖏᓐᓄᑦ ᓇᐅᑦᓯᖅᑐᖅᑎᐅᔪᓄᑦ ᒐᕙᒪᒃᑯᑦ ᐊᐅᓚᓕᖏᓐᓄᑦ 
ᑮᓇᐅᔭᖅᑐᕈᑎᖏᓐᓄᓪᓗ ᐱᓪᓗᒋᑦ ᖃᓄᖅ ᐋᖅᑭᑎᖅᓯᒪᓂᖃᖅᐸᒻᒪᖔᑕ ᑭᒡᒐᑐᖅᑎᐅᑉ 
ᐊᕐᕌᒍᑕᒫᖅᓯᐅᑎᖏᖅ ᐅᓂᒃᑳᓕᐊᒥᓃᑦ. 
 
 
 
ᓇᓗᓇᐃᖅᑕᐅᓯᒪᒻᒪᑦ ᑎᓴᒪᒋᔭᖓᓄᑦ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖏᓐᓄᑦ ᒐᕙᒪᒃᑯᑦ 
ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓄᓪᓗ ᕿᒥᕐᕈᓚᐅᖅᑐᑎᒃ ᑭᒡᒐᑐᖅᑎᐅᑉ 2014-2015−ᒥ 
ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᕐᓂᒃ, ᑕᒪᒃᑯᐊ ᐅᓂᒃᑳᑦ ᓴᖅᑭᖅᑕᐅᖃᑦᑕᖅᐸᑕ 
ᓴᖅᑭᖅᑕᐅᕕᒋᒋᐊᓕᖏᑕ ᐃᓗᐊᓂ, ᐱᑐᖃᕈᓗᐊᓚᐅᖅᑎᓐᓇᒋᑦ ᕿᒥᕐᕈᔭᐅᖃᑦᑕᕈᓐᓇᕐᒪᑕ. 
ᐅᓂᒃᑳᓕᐊᒥᓂᖏᓐᓂ ᕿᒥᕐᕈᓚᐅᖅᑐᑎᒃ ᑭᒡᒐᑐᖅᑎᐅᑉ ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᕐᓂᒃ 
2014-2015−ᒧᑦ, ᑲᑎᒪᔩᑦ ᐃᒫᒃ ᓇᓗᓇᐃᖅᓯᓚᐅᖅᑐᑦ; 
 

“ᐃᔩᖕᓄᑦ ᑕᑯᓪᓗᒍ ᐱᐅᔪᐊᓘᖅᑰᔨᒐᓗᐊᖅᑎᓪᓗᒍ, ᐊᔾᔨᓐᖑᐊᖏᑦ ᐊᒻᒪ ᑎᑎᕋᐅᔭᖅᓯᒪᔪᑦ ᐅᓂᒃᑳᓂ 

ᐊᓯᖏᓐᓂᓗ ᑎᑎᖅᑲᖁᑎᖏᓐᓂ ᐊᑯᓂᐅᔾᔪᑕᐅᓗᐊᖃᑦᑕᕐᒪᑕ, ᐊᑭᑐᓂᖅᓴᐅᓪᓗᑎᒃ ᐊᒻᒪ 

ᐅᓄᖅᓯᑎᑕᐅᔭᕆᐊᖃᖃᑦᑕᖅᖢᑎᒃ ᑕᒫᓂᐅᓐᖏᑦᑐᖅ, ᐊᑭᑦᑑᑕᐅᒃᑲᓐᓂᖅᖢᑎᒃ ᐊᒻᒪ 

ᑭᖑᕙᕈᑎᒃᓴᓕᐅᒃᑲᓐᓂᖅᖢᑎᒃ ᐊᐅᓪᓚᖅᑎᑕᐅᖃᑦᑕᕆᐊᖃᕐᓂᖏᓐᓄᑦ ᑎᑭᒃᓯᐊᖑᖃᑦᑕᕐᓂᖏᓐᓄᓪᓗ.  

ᐊᑯᓂᓗᐊᖅ ᐅᑕᖅᑭᖃᑦᑕᕈᒪᓐᖏᓐᓂᕐᒧᑦ ᑮᓇᐅᔭᖅᑐᓐᖏᓐᓂᖅᓴᐅᖁᒧᓪᓗ, ᑲᑎᒪᔨᕋᓛᑦ ᓱᕈᓯᕐᓄᑦ ᒪᒃᑯᒃᓄᓪᓗ 

ᑭᒡᒐᖅᑐᐃᔨᒥᒃ ᐊᔭᐅᖅᑐᐃᕗᑦ ᐊᒃᓱᕉᑎᒋᒃᑲᓐᓂᖁᓪᓗᒍ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦᑕ ᐃᓗᓕᖏᓐᓃᑦᑐᑦ.”  

 

ᐃᓱᒪᒋᔭᐅᖏᓐᓇᕆᐊᖃᕐᒥᔪᖅ ᑖᓐᓇ ᐊᓪᓚᕝᕕᖓ ᑭᒡᒐᑐᖅᑎᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᕐᕌᒍᑕᒫᖅ 
ᑮᓇᐅᔭᖅᑖᖃᑦᑕᕐᒪᑦ ᒪᓕᒐᓕᐅᖅᕕᒻᒥᑦ ᐊᒻᒪᓗ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ 
ᖃᐅᔨᒪᔾᔪᑎᐅᖃᑦᑕᕐᒪᑕ ᑮᓇᐅᔭᖅᑐᕈᑎᒥᓂᑐᐊᖑᓐᖏᑦᑐᓂᒃ, ᑭᓯᐊᓂᓕ ᐊᑐᖅᑕᐅᔪᓐᓇᒥᒻᒪᑕ 
ᓴᖅᑮᔾᔪᑎᐅᓗᑎᒃ ᑐᑭᓯᒃᑲᓐᓂᕈᑎᒃᓴᓂᑦ ᐃᑲᔪᖅᓰᔾᔪᑎᐅᔪᓂᒃ ᑐᒃᓯᕋᐅᑎᓂᒃ ᑮᓇᐅᔭᒃᑲᓂᕐᓄᑦ. 
 
ᓈᓚᓐᓂᕐᒥ ᐅᖃᖅᑐᓂ ᑲᑎᒪᔨᕋᓛᓄᑦ ᐊᒻᒪᓗ ᓈᓚᓐᓂᓕᒫᒥ, ᑭᒡᒐᑐᖅᑎ ᓈᓴᐅᑎᓂᒃ 
ᓴᖅᑮᕙᓚᐅᖅᑐᖅ ᐊᒻᒪᓗ ᐊᓪᓚᕝᕕᖓᑕ ᐱᕙᓪᓕᐊᓯᒪᓂᕆᔭᖏᓐᓂᑦ ᐃᑲᔪᖅᓰᓪᓗᑎᒃ ᐊᓪᓚᕝᕕᖓᒍᑦ. 
ᑕᒪᒃᑯᐊᓕ ᑐᑭᓯᒃᑲᓐᓂᕈᑎᒃᓴᐃᑦ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᖏᓐᓃᓚᐅᓐᖏᑦᑐᑦ. 

ᓈᓚᓐᓂᕐᒥ ᓂᓪᓕᐊᓪᓗᓂ ᑲᑎᒪᔨᕋᓛᑦ ᓵᖓᓂ, ᑭᒡᒐᑐᖅᑎ ᐃᒫᒃ ᐅᖃᓚᐅᖅᑐᖅ” 
 

“ᐃᓱᐊᓂᓕ 2017-18 ᒪᑐᐃᖅᓯᓚᐅᖅᑐᒍᑦ 200−ᓂᒃ ᐃᑲᔪᖅᑕᐅᒋᐊᓖᑦ 
ᐸᐃᑉᐹᖁᑎᒃᓴᖏᓐᓂᑦ. 151 ᒪᑐᓚᐅᖅᑕᕗᑦ, ᐊᒻᒪᓗ ᑖᒃᑯᓇᓐᖓᑦ 151−ᓂᒃ, 122 
ᐋᖅᑭᑕᐅᑦᑎᐊᔪᔪᑦ. ᖃᓄᕐᓕ ᒪᑐᓯᓲᖑᕕᑕ ᐃᑲᔪᖅᑕᑎᓐᓂᑦ? ᑕᐃᒃᑯᐊ 122 ᒪᑐᔪᔭᕗᑦ, 
ᒪᑐᔭᐅᔪᔪᑦ ᐋᖅᑮᑦᑎᐊᕈᑕᐅᔪᒻᒪᑕ, ᑕᐃᒫᖏᓛᑦ ᐃᓱᒫᓘᑎᐅᔪᔪᖅ ᓴᖅᑭᖅᑕᐅᑎᓪᓗᒍ 
ᐋᖅᑭᑦᑕᐅᓯᒪᓕᕐᒪᑦ ᓈᒻᒪᒋᔭᑦᑎᒍᑦ, ᑕᐃᒫᓪᓗ ᒪᑐᔪᓐᓇᖅᓯᓪᓗᑎᒍ. ᐊᓯᖏᓐᓂᑦᑕᐅᖅ 
ᒪᑐᓯᖃᑦᑕᕈᓐᓇᕐᒥᔪᒍᑦ ᐱᓕᕆᐊᖑᔪᓂᒃ.  
 
ᐅᑦᑐᑎᒋᓗᒍ: ᓇᓂᔭᐅᔪᓐᓇᓂᓐᖏᑉᐸᑕ. ᑖᒃᑯᓇᓐᖓᑦ 151−ᓂᒃ, 16 ᒪᑐᔭᐅᓚᐅᖅᑐᑦ 
ᐃᑲᔪᕋᓱᐊᖅᑕᕗᑦ ᓇᓂᔪᓐᓇᓚᐅᓐᖏᓇᑦᑎᒍ ᐊᒻᒪᓗ ᑕᐃᒪᐃᒍᓐᓇᖅᑐᑎᒃ ᐊᒥᓱᐊᓗᓐᓂᒃ 
ᐊᔾᔨᒌᓐᖏᑦᑐᓂᒃ ᐱᔾᔪᑎᖃᕐᓗᑎᒃ. ᐃᖅᑲᓇᐃᔭᖅᑎᕗᑦ ᐅᑕᖅᑭᓲᑦ ᐅᓐᓗᓂᒃ 20−ᓂᒃ 
ᐃᖅᑲᓇᐃᔭᖅᕕᐅᔪᓂᒃ ᐊᒻᒪᓗ ᐱᖓᓱᐊᖅᑎᕐᓗᑎᒃ ᕿᓂᕆᐊᕆᐊᓖᑦ ᐊᒻᒪᓗ 
ᓇᓂᔭᐅᔪᓐᓇᖏᑉᐸᑕ ᐱᖓᔪᐊᓂ, ᒪᑐᔭᐅᓲᑦ. ᕿᓚᒻᒥᑯᓗᒃ ᐊᓪᓚᕕᑦᑎᓐᓄᑦ 
ᒪᑐᔭᐅᕙᓐᖏᑦᑐᑦ.  
 
ᐊᓯᐊᑦᑕᐅᖅ ᐱᔾᔪᑎᐅᕙᒻᒥᔪᖅ ᒪᑐᓯᑎᓪᓗᑕ ᐃᑲᔪᖅᑕᑎᓐᓂᑦ, ᑕᒪᒃᑯᐊ ᐃᑲᔪᖅᑕᕗᑦ 
ᐃᑕᔪᖅᑕᐅᒍᒪᓐᖏᒍᓐᓇᕐᒪᑕ, ᐊᒻᒪᓗ ᑕᐃᒫᒃ ᐃᓱᒪᑖᕈᓐᓇᖅᑐᑎᒃ ᐱᒋᐊᓕᕋᑖᖅᑎᓪᓗᒋᑦ 
ᐅᕝᕙᓘᓐᓃᑦ ᖃᖓᑐᐃᓐᓇᒃᑯᑦ ᐃᑲᔪᖅᑕᐅᒐᓱᐊᖅᑎᓪᓗᒍ ᐃᑲᔪᖅᓴᐅᔪᒪᔪᓐᓃᕈᓐᓇᕐᒪᑕ. 
ᐅᖃᖃᑎᒋᖃᖅᑕᓲᕋᓗᐊᕗᑦ, ᑭᓯᐊᓂᓕ ᐃᒻᒥᓂᒃ ᐋᖅᑮᓲᑦ ᐃᑲᔪᖅᑕᐅᒍᒪᒻᒪᖔᕐᒥᓂᒃ 
ᐅᕝᕙᓘᓐᓃᑦ ᐋᒡᒐ. 
 
ᑎᓴᒪᖓᑦ ᐱᔾᔪᑎᐅᓲᖅ ᒪᑐᓚᕿᔾᔪᑎᒋᓲᕗᑦ......ᒪᒥᐊᓇᖅ ᐅᑎᕆᐊᑲᐃᓐᓇᕐᓚᖓ. 
ᐃᑲᔪᖅᑕᐅᔪᒪᓐᖏᑦᑐᑦ ᑎᓴᒪᐅᓯᒪᕗᑦ 151−ᓂ ᒪᑐᔪᔭᑦᑎᓐᓂ. ᑎᓴᒪᖓᑦ ᑭᖑᓪᓕᖅᐹᕐᓗ 
ᐱᔾᔪᑎᐅᓲᖅ ᑕᒪᓐᓇᐅᕗᖅ ᖃᓄᓕᒫᖅ ᐊᓪᓚᕝᕕᕗᑦ ᐃᑲᔪᕋᓱᓚᐅᕋᓗᐊᖅᑐᓂ ᐊᒻᒪᓗ 
ᐋᖅᑭᒍᑎᒃᓴᖅᑕᖃᖅᑎᓐᓇᒍ, ᑕᐃᒪᐃᑦᑐᑦ 9-ᖑᓯᒪᕗᑦ 151−ᓂ ᒪᑐᓯᒪᔭᑦᑎᓐᓂ.” 

 
ᑲᑎᒪᔨᕋᓛᑦ ᐃᓱᒪᖃᖅᑐᑦ ᑕᒪᒃᑯᐊ ᑐᑭᓯᒃᑲᓐᓂᕈᑎᒃᓴᐃᑦ ᐃᓚᓕᐅᑎᓯᒪᖃᑦᑕᕆᐊᖃᕐᒪᑕ 
ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᕐᓂ ᓴᖅᑭᔮᖅᑎᑦᑎᖃᑦᑕᓂᐊᕐᒪᑕ ᕿᒥᕐᕈᔭᒃᓴᐅᔪᓂᒃ ᖃᓄᖅ 
ᐱᔭᕇᖅᑕᐅᓂᕐᒪᖔᑕ ᐊᓪᓚᕝᕕᖓᑕ ᐃᑲᔪᖅᓯᕋᓱᐊᖅᑕᖏᑦ. 
 
ᐅᖃᐅᓯᐅᓚᐅᕐᒥᔪᖅ ᑕᒪᒃᑯᐊ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᑭᒡᒐᑐᖅᑎᐅᑉ ᓱᕈᓯᕐᓄᑦ 
ᒪᒃᑯᑦᑐᓄᓪᓗ ᓇᓗᓇᐃᖅᑐᐃᑦᑎᐊᖃᑦᑕᖅᑐᑦ ᐊᓐᓚᕝᕕᖓᑕ ᐱᓕᕆᐊᖏᓐᓂᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ 
ᑭᓯᐊᓂᓕ ᓇᓗᓇᐃᖅᑐᐃᑎᐊᖅᓯᒪᓚᐅᓐᖏᑦᑐᑦ ᓇᓕᐊᓐᓂᒃ ᒐᕙᒪᒃᑯᓐᓄᑦ ᐊᐅᓚᑦᑎᔾᔪᓯᐅᔪᒥᒃ 
ᐱᓕᕆᐊᖃᕐᓂᕐᒪᖔᑕ, ᖃᓄᕐᓗ ᐋᖅᑭᑕᐅᓐᓂᕐᒪᖔᑕ, ᖃᓄᐃᑦᑐᓂᓪᓗ ᐊᑐᓕᖁᔭᓕᐅᕐᓂᕐᒪᖔᑕ 
ᒐᕙᒪᒃᑯᑦ ᐱᓕᕆᕕᖏᓐᓄᑦ ᐱᐅᓯᕚᓪᓕᑎᑦᑎᒐᓱᐊᖅᑐᑎᒃ ᐱᔨᑦᑎᕋᐅᑎᓂᒃ ᑐᕌᖓᔪᓂᒃ ᓄᓇᕗᒥ 
ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᒻᒪᓗ ᖃᓄᐃᑦᑐᓂᒃ, ᐱᑕᖃᕐᓂᖅᑲᑦ, ᐋᖅᑭᒋᐊᕆᔾᔪᑎᓂᒃ ᓴᖅᑭᖅᑐᒥᓂᕐᓂᒃ 
ᐊᓪᓚᕝᕕᖓᑕ ᐊᑐᓕᖁᔭᓕᐊᒥᓂᖏᓐᓂᑦ. 

ᑲᑎᒪᔨᕋᓛᓄᑦ ᓂᓪᓕᐊᓪᓗᓂ ᓈᓚᓐᓂᕐᒥ, ᑭᒡᒐᑐᖅᑎ ᐃᒪᐃᓕᓚᐅᖅᑐᖅ: 
 

“ᓯᕗᓪᓕᖅᐹᒥᒃ, ᐱᓪᓗᒍ ᕿᒥᕐᕈᖃᑦᑕᕐᓂᖅ, ᑕᐃᒃᑯᐊ ᐊᐅᓚᑦᑎᔾᔪᓯᓕᕆᔩᑦ 
ᕿᒥᕐᕈᖃᑦᑕᖅᑎᐅᔪᑦ ᐊᓪᓚᕕᑦᑎᓐᓂᑦ. ᐊᐅᓚᑦᑎᔾᔪᓯᕐᓂᒃ ᑎᒍᒥᐊᖅᑐᑦ, 
ᖃᐅᔨᓴᖃᑦᑕᓲᑦ, ᐊᒻᒪᓗ ᕿᒥᕐᕈᖃᑦᑕᖅᑎᐅᓪᓗᑎᒃ. ᐊᑐᓕᖁᓕᐊᓕᒫᑦ ᐊᓪᓚᕕᑦᑎᓐᓂ 
ᓴᓇᔭᐅᕙᑦᑐᑦ, ᑎᑎᕋᖅᓯᒪᔪᑦ ᐊᑐᓕᖁᔭᓕᐊᑦ ᑎᑎᕋᖅᑕᐅᓯᒪᕙᑦᑐᑦ ᖃᕋᓴᐅᔭᒥ 
ᐃᓂᖓᓄᑦ, ᐊᒻᒪᓗ ᑖᒃᑯᐊ ᐊᐅᓚᔾᔪᓯᓕᕆᔨᕗᑦ ᑲᒪᔨᐅᕙᑦᑐᑦ ᐊᓪᓚᕝᕕᕗᑦ 
ᑐᓴᐅᒪᒐᓗᐊᕐᒪᖔᖅ ᐊᒻᒪᓗ ᑭᓱᑦ ᓄᑖᕈᕆᐊᖅᑕᐅᒋᐊᖃᕐᒪᖔᑕ.” 

 
ᑲᑎᒪᔨᕋᓛᑦ ᐃᓱᒪᖃᕐᒪᑕ ᑕᒪᒃᑯᐊ ᑐᑭᓯᒃᑲᓐᓂᕈᑎᒃᓴᐃᑦ ᐱᔾᔪᑎᖃᖅᑐᑦ ᐊᓪᓚᕝᕕᖓᑕ 
ᑎᑎᖅᑲᖅᑎᒍᑦ ᐊᑐᓕᖁᔭᓕᐊᖏᓂᑦ ᓄᓇᕗᑦ ᒐᕙᒪᖓᑕ ᐱᓕᕆᕕᖏᓐᓄᑦ 
ᐃᓚᓕᐅᑎᔭᐅᓯᒪᖃᑦᑕᕆᐊᓖᑦ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᕐᓂ ᑕᒪᒃᑯᐊ ᒪᓕᒐᓕᐅᖅᑏᑦ 
ᖃᐅᔨᒋᐊᕈᓐᓇᖃᑦᑕᓂᐊᕐᒪᑕ ᐃᓱᒪᒃᓴᖅᓯᐅᕈᑎᐅᒐᓗᐊᕐᒪᖔᑕ ᒐᕙᒪᒃᑯᓐᓄᑦ. 
 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᑭᒡᒐᑐᖅᑎ ᓱᕈᓯᕐᓄᑦ ᒪᒃᑯᑦᑐᓄᓪᓗ ᖃᐅᔨᒪᑦᑎᐊᖁᔭᐅᔪᖅ 
ᐊᓪᓚᕝᕕᖓᑕ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᕙᒃᑲᓗᐊᕐᒪᖔᑕ 
ᓴᖅᑭᖅᑕᐅᕕᒋᒋᐊᓕᖏᓐᓂ ᓇᓗᓇᐃᖅᑕᐅᓯᒪᔪᒥ ᒪᓕᒐᕐᒥ, ᖃᓄᑐᐃᓐᓇᑦᑎᐊᖅ ᐱᓕᕆᓗᓂ 
ᓇᐃᓪᓕᒋᐊᕆᒐᓱᓪᓗᓂ ᐊᖑᑭ ᐊᒥᓱᓕᐅᖅᑕᐅᓂᕆᕙᑦᑕᐃᓐᓂᑦ ᐊᒻᒪᓗ ᑐᑭᓯᓇᕐᔫᒥᑎᒐᓱᐊᕐᓗᒋᑦ 
ᐅᓂᒃᑳᓕᐊᒥᓃᑦ. 
 
ᑲᑎᒪᔨᕋᓛᑦ ᐊᑐᓕᖁᔨᒻᒥᔪᑦ ᑕᒪᒃᑯᐊ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ ᑭᒡᒐᑐᖅᑎᐅᔪᒧᑦ ᓱᕈᓯᕐᓄᑦ 
ᒪᒃᑯᑦᑐᓄᓪᓗ ᐃᓗᓕᖃᕐᓂᖅᓴᐅᖁᓪᓗᒋᑦ ᑐᑭᓯᒃᑲᓐᓂᕈᑎᒃᓴᓂᑦ ᐃᑲᔪᖅᓯᕋᓱᐊᖅᑕᖏᓐᓂᑦ 
ᐱᔾᔪᑎᓕᓐᓂᒃ ᖃᐅᔨᔾᔪᑎᒃᓴᐅᔪᓂᒃ ᐊᓪᓚᕝᕕᖓᑕ ᐱᕙᓪᓕᐊᓂᖏᓐᓂᑦ ᐊᐅᓚᑦᑎᐊᕋᓗᐊᕐᒪᖔᕐᓗ. 
 
ᑲᑎᒪᔨᕋᓛᑦ ᐊᑐᓕᖁᔨᒻᒥᔪᑦ ᑕᒪᒃᑯᐊ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑭᒡᒐᑐᖅᑎᐅᔫᑉ 
ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᓗᓕᖃᖃᑦᑕᖁᓪᓗᒋᑦ ᐊᒥᓲᓂᖅᓴᓂᒃ ᓇᓗᓇᐃᖅᑐᑎᐊᖅᓯᒪᓂᖅᓴᓂᒃ  
ᑐᑭᓯᑎᑦᑎᒋᐊᕈᑎᓂᒃ ᐊᓪᓚᕝᕕᖓᑕ ᐊᐅᓚᑦᑎᔾᔪᓯᕐᓂᒃ ᐱᓕᕆᓂᕆᕙᑦᑕᖏᓐᓂᑦ ᐊᒻᒪᓗ 
ᐅᖃᐅᔾᔨᒋᐊᕐᓂᒥᓂᖏᓐᓂᑦ ᐊᑐᓕᖁᔭᓕᐊᒥᓂᖏᓐᓂᓘᓐᓃᑦ ᐊᓐᓚᕝᕕᖓᑕ. 

  
ᓈᓚᓐᓂᕐᒥ ᓂᓪᓕᐊᓪᓗᓂ ᑲᑎᒪᔨᕋᓛᓄᑦ, ᑭᒡᒐᑐᖅᑎᐅᔪᖅ ᐊᖏᓚᐅᖅᑐᖅ ᑲᑎᒪᔨᕋᓛᓄᑦ 
ᑐᓂᓯᖃᑦᑕᓂᐊᕐᓂᕋᖅᑐᓂ ᑎᑎᖅᑲᖏᑕ ᐊᔾᔨᖏᓐᓂᑦ ᐱᓕᕆᕕᐅᔪᓄᑦ ᓄᓇᓕᓐᓂᑦ ᒐᕙᒪᒃᑯᓂᓪᓗ 
ᐱᔨᑦᑎᕋᖅᑎᑯᓐᓄᑦ, ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ ᐱᓪᓗᒋ  
ᑕᑯᓐᓈᖅᓯᒪᔭᖏᑦ ᐊᑐᓕᖅᑎᑕᐅᑎᓪᓗᒋᑦ ᐊᑐᓕᖁᔭᓕᐊᒥᓂᖏᑦ ᑲᓇᑕᐅᑉ 
ᑕᒻᒪᖅᓯᒪᔪᖅᓯᐅᖅᑎᖓᓄᑦ. ᑲᑎᒪᔨᕋᓛᑦ ᓂᕆᐅᖏᓐᓇᓂᐊᖅᐳᑦ ᑕᐃᒪᐃᑦᑐᓂᒃ ᑎᑎᖅᑲᓂᒃ 
ᐱᑎᑕᐅᖃᑦᑕᓂᐊᖅᑐᒋᓗᑎᒃ. 
 


